
Parathënie

�

Parathënie

“Ndoshta ne të gjithë kemi lindur duke ditur se kemi të drejta”

Ky libër është hartuar për mësimdhënësit të cilët punojnë në shkollat fillore dhe shkollat e 
mesme të ulëta, të cilët dëshirojnë të fusin të drejtat e njeriut/fëmijës në praktikën e tyre 
edukative. Është hartuar për të qenë një material bazë me veprimtari specifike, që ndihmon 
shumë, në zhvillimin dhe njohjen e fëmijëve me të drejtat e tyre. 
Është libër edukativ dhe përmban çështje për studim, çështje për diskutim, aktivitete, luajtje 
rolesh dhe informacione bazë për edukim të të drejtave të njeriut/fëmijës. Libri mbulon tema 
të ndryshme si: identiteti, ushqimi, edukimi dhe të shprehurit krijues, familja, barazia, dhuna, 
lufta dhe ligji.
Qëllimi i këtij libri është të promovojë të kuptuarit dhe të vlerësuarit e fëmijërisë në një shoqëri 
multi-kulturore, të shohë fëmijërinë në lidhje me ndikimet politike dhe ekonomike, me etnic-
itet dhe gjini.
Nga metodat me të cilat punohet është kryesisht puna me grupe. Ushtrimet dhe aktivitetet 
janë të përshtatshme për çdo grup moshë të fëmijëve. Po ashtu, ka edhe fleta pune të cilat 
duhet të punohen në mënyrë individuale, që mund të fotokopjohen. Disa tekste bazohen në 
tregime, në informacion faktik dhe çështje të ilustruara, të cilat diskutojnë të drejtat në klasë 
dhe jashtë saj. Secila njësi mësimore (nen), ka aktivitetin dhe tekstin përkatës i cili ndihmon në 
zhvillimin sa më efektiv të orës mësimore. Mësimdhënësi ka të drejtë të zgjedhë edhe ndonjë 
tekst tjetër ( alternativ), por që i përshtatet nenit të cilin e ka zgjedhur për ta punuar.

Pse fëmijët duhet t’i mësojnë të drejtat e tyre?

Kosova, si shtet bashkëkohor shpreson dhe pret që të gjithë fëmijët të rriten dhe të bëhen 
qytetarë të aftë dhe me përgjegjësi. Megjithatë, fëmijëve ende u mohohen të drejtat që ua 
mundësojnë të jetojnë e të zhvillohen plotësisht. Për shkak të zhvillimit individual dhe të 
përgjithshëm, të gjithë fëmijët duhet ta kuptojnë konceptin e të drejtave, të dinë se cilat të 
drejta u takojnë dhe të bëhen të vetëdijshëm për veten dhe shoqërinë.
Shkolla paraqet mjedisin më të përshtatshëm, ku mund të fillojë formimi i vetëdijes për të 
drejtat e fëmijëve dhe krijimi i kushteve për zbatimin e tyre të përditshëm.
Mësimdhënësi çdo moment duhet të jetë i vetëdijshëm për të drejtat e fëmijës dhe t’i res-
pektojë ato në kontekst të sjelljes dhe veprimit të tij të përgjithshëm, e jo vetëm si pjesë e 
mësimit që zhvillohet ose si pjesë e përmbajtjes që duhet të përvetësohet. Në përvetësimin 
e lëndës për të drejtat e fëmijës, nuk ka përgjigje të gabuar apo të saktë. Çdo mendim dhe 
ide është e mirëseardhur dhe duhet doemos t’i kushtohet kujdes. Kjo lëndë përjetohet dhe 
praktikohet. Nuk duhet të mësohet përmendsh dhe as nuk duhet që nxënësit të vlerësohen. 
Çdo fëmije duhet t’i lihet hapësirë dhe kohë e nevojshme që të mund të shprehë mendimin e 
vet dhe të marrë pjesë aktive me qëndrimet dhe me pikë pamjet e veta.
Qëllimi kryesor i këtij programi, është, që fëmijët të kuptojnë se ajo që u nevojitet dhe atë 
që e duan, janë të drejtat e tyre dhe për këto vlen të angazhohen, pasi që të drejtat duhet të 
kërkohen dhe mbrohen prej tyre.  

Pra, mbani mend: Ky material mund të përdoret si lëndë ekstra kurrikulare, por, mund të për-
doret edhe si lëndë mësimore për mësimin zgjedhor në fushën: të drejtat e njeriut/fëmijës.

Të drejtat e njeriut/fëmijës u takojnë të gjithëve. 

Ardita Kabashi-Hima





Ne nuk kemi votë, por kemi të drejta...

�

Neni 1: Fëmija

Fëmijët janë qenie njerëzore nën moshën 18 vjeç, me përjashtim të rasteve kur 
mosha  madhore arrihet më përpara dhe në përputhje me legjislacionin të cilit 
ai i nënshtrohet.

Materiali i punës:
Fotografi të ndryshme të anëtarëve të familjes;

Fëmijës
Kur kuptuam se ti je në ardhje e sipër
Për një çast u hutuam.
Na kaploi një ndjenjë përgjegjësie dhe obligimi,
Por mbi të gjitha ishte ndjenja e dashurisë për ty, e cila lindi në atë moment dhe 
çdo herë u shtua.
Ti na e bëre të ditur se çfarë është më e vlefshme në jetë dhe ne të jemi mirënjohës.
Të duam shumë fëmija ynë, do të jemi gjithmonë me ty dhe për ty.

Më të dashurit tu,
Nëna dhe babai

Diskutimi me fëmijët:
• �Çfarë  kanë  të  përbashkët fëmijët dhe të rriturit?
• �Cili është ndryshimi midis fëmijëve dhe të rriturve?
• �A  kanë  të  rriturit dhe fëmijët  të drejta të ndryshme?
• �A  kanë  të  rriturit dhe fëmijët  detyra të ndryshme?
• �Kush  duhet të ketë të drejta e kush detyra më të mëdha?

Lexoni me vëmendje tekstin, analizoni dhe diskutoni:

Për fëmijët
Dhe një grua, që mbante një foshnje shtrënguar në gji, tha: - Na fol për fëmijët.-
Dhe tha: 
Fëmijët e tu nuk janë fëmijët e tu.
Ata janë djemtë e vajzat e Jetës së përmalluar për vetveten.
Ata vijnë përmes jush, por jo nga ju. Dhe, megjithëse janë me ju, ata nuk ju përka-
sin.
Ju mund t’iu jepni atyre dashurinë tuaj, por jo mendimet tuaja.
Ju mund të strehoni trupat e tyre, por jo shpirtin e tyre.
Sepse shpirtrat e tyre banojnë në shtëpinë e së nesërmes, të cilën ju nuk mund ta 
vizitoni, madje as edhe në ëndërr.
Ju mund të përpiqeni që të jeni si ata, por mos u përpiqni t’i bëni ata si veten.
Sepse jeta nuk shkon prapa, as nuk rri me të djeshmen.
Ju jeni harqet nga të cilat fëmijët tuaj, si shigjeta të gjalla, nisen përpara fluturim.
Harkëtari shikon shenjën në udhën e pafundësisë dhe ai përkulet me gjithë forcën 
e tij, që shigjetat e tij të shkojnë shpejt dhe larg.
Qoftë përkulja juaj në dorën e harkëtarit për gëzim!
Ashtu siç e do ai shigjetën që fluturon, po ashtu e do edhe harkun që rri në vend.

Kahlil Gibran

Përpiquni që fëmijët ta kuptojnë nenin1 dhe përkufizimin e këtij neni.

Neni 2: �Mësojmë rreth diskriminimit

Shtetet palë marrin të gjitha masat e duhura, me qëllim që fëmija të jetë në 
mënyrë efikase  i mbrojtur nga të gjitha format e diskriminimit ose të ndësh-
kimit, për shkak të pozitës, veprimtarive, opinioneve të shprehura ose bindjeve të 
prindërve të tij, të përfaqësuesve të tij ligjorë ose të anëtarëve të familjes së tij.

Veprimtaria:
U jepet fëmijëve të një klase fotografi me pamje të ndryshme ku paraqitet dhuna 
në një farë forme dhe u jepet një kohë për të menduar e pastaj për të treguar se 
çka paraqet secila fotografi. Fëmijët ndahen në grupe dhe si grup diskutojnë rreth 
formave të diskriminimit.

Qëllimi i kësaj veprimtarie është që në mënyrë të natyrshme, t’i përgatisë nxënësit 
për të kuptuar konceptin e diskriminimit.

Fletë pune:
Japim disa raste të diskriminimit. Në kolonën e dytë, fëmijët duhet shkruar komen-
tin për rastin e dhënë. Punohet në grupe.

Raste diskriminimi Komenti:

1. Në disa zona fshatare, prindërit nuk i lejojnë 
vajzat që kanë mbaruar klasën e katërt, ose të 
tetën, të vazhdojnë shkollimin e mëtutjeshëm.

2. Në shumicën e rasteve fëmijët që punojnë, 
paguhen më pak sesa të rriturit edhe kur bëjnë 
të njëjtën punë.

3. Gratë kanë më pak poste drejtuese sesa bur-
rat.

4. Qiradhënësit nuk ia japin shtëpinë me qira 
familjes të cilët kanë dy fëmijë handikap. 

5. Në qeverinë e nxënësve nuk ka asnjë përfaqë-
sues nga fëmijët e komunitetit rom.

Neni 3: �Interesi më i lartë i fëmijës  duhet të jetë  
konsiderata mbizotëruese

Çdo njeri ka të drejtën e jetës dhe të jetesës në liri dhe në siguri	

Aktivitet nxehjeje: Orkestra Japoneze
Orkestra e ashtuquajtur Japoneze kthehet në fshat pas një katastrofe të mad-
he që kishin përjetuar. Orkestra kishte grupin e instrumentistëve, valltarëve dhe 
këngëtarëve. Pjesëmarrësit ndahen në katër grupe. Grupi i këngëtarëve, valltarëve 
dhe instrumentistëve, ndërsa grupi i katërt janë shikuesit që do të bëjnë vlerësimin 
e të tri grupeve. Kështu grupet hyjnë me radhë në skenë dhe çdo njeri ka lojën e 
vet, ritmin e vet, emocionin e vet, sepse kthehen në vendlindje nga një katastrofë 
e madhe. 
Në fund, grupi i vlerësuesve jep mendimin e tyre rreth lojës së pjesëmarrësve.

Pas kësaj të gjithë pjesëmarrësit mbyllin sytë për dy minuta pa folur, pa qeshur. 
Pastaj fillon komentimi.

Diskutimi: 
• Si jeni ndier gjatë kësaj loje?
• Çfarë keni menduar dhe kujtuar?
• Çfarë emocione kishit?
• Çfarë gjetët kur u kthyet?

Do të lexojmë ngjarjen mbi pesë fëmijët të cilët kanë mbetur pa përkujdesje 
prindërore
Në Majin e vitit 2002, në një fshat të komunës sonë  mësuam nga policia për një 
shtëpi të braktisur, në të cilën jetonin katër vajza të moshës 8-12 vjet dhe një djalë  
i moshës dy vjet e gjysmë, të cilët ishin duke jetuar pa përkujdesje prindërore apo 
të ndonjë personi të afërm të moshës madhore. Babai i tyre ishte zhdukur gjatë 
luftës në Kosovë, ndërsa nëna e tyre për shkak të kushteve të vështira ekonomike, 
kishte filluar të merrej me prostitucion dhe pas një kohe kishte rënë viktimë e rrjetit 
të trafikimit, duke u larguar nga shtëpia pa u ditur fare për vendndodhjen e saj. Kjo 
shtëpi herë pas here vizitohej nga njerëz të ndryshëm të lagjes për derisa njëra nga 
vajzat edhe keqtrajtohej.

QPS ishte njohur për rastin, mirëpo ata pohonin se këta fëmijë kishin probleme të 
sigurisë dhe vinin nga një familje e njohur me të kaluar kriminale. Prandaj kërkohej 
mjaft punë rreth organizimit të mbrojtjes së këtyre fëmijëve. Qendra për Punë Soci-
ale në cilësinë e organit të kujdestarisë, rekomandonte vënien e këtyre fëmijëve nën 
kujdesin e saj. Së pari ajo caktoi personin e autorizuar për përkujdesje ndaj këtyre 
fëmijëve. Kujdestari i QPS-së duke punuar me fëmijët, kuptoi se ata kanë dy teze 
dhe në kontakt me to, ai kuptoi se tek asnjëra nuk ekzistojnë kushtet për vendosje 
dhe kujdes adekuat për fëmijët. Prandaj, kujdestari erdhi në përfundim që fëmijët 
t’i vendoste në strehim familjar në një komunë tjetër duke u interesuar dhe pasur 
lidhje të vazhdueshme me kujdestarët dhe fëmijët. Vendosja e këtyre fëmijëve në 
strehim familjar, ndikoi që këta fëmijë të kenë një ambient familjar të shëndoshë, 
ushqim dhe rritje normale, të vazhdojnë shkollimin dhe të mos bien pre e njerëzve 
të pandërgjegjshëm.

Parimi i parë dhe më i rëndësishmi për mbrojtjen e fëmijës është se mirëqenia e tij 
duhet të jetë gjithmonë më e rëndësishmja. Profesionistët që punojnë në mbrojtjen 
e fëmijëve duhet ta kenë këtë gjë ndërmend gjatë marrjes  së çfarëdo  vendimi ose 
veprimi gjatë punë së tyre.

Me këtë veprim Qendra për Punë Sociale është angazhuar që në rend të parë të 
vë respektimin e të drejtave të fëmijës në kuptimin e konsideratës mbizotëruese, si 
interesin më të lartë për të jetuar në një ambient të shëndoshë  ku do të kenë së pari 
siguri, përkujdesje me dashuri pastaj kujdes shëndetësor, edukim dhe arsimim dhe 
zhvillim të përgjithshëm sa më normal në rrethanat e dhëna.

Diskutimi:
• Çfarë mendoni për ndjenjat e fëmijëve nga tregimi?
• �Cilat janë shkaqet dhe pasojat e një gjendjeje të tillë në të cilën janë gjendur 

fëmijët?
• �A njihni ndonjë rast të ngjashëm në rrethin tuaj apo nga ndonjë film apo tregim?
• �Çfarë do të ndodhte me fëmijët dhe si do të rridhte ardhmëria e tyre po të mos 

ishte intervenimi i QPS-së?
• �A është respektuar dhe në çfarë kuptimi neni 3 i  KEDNJ-së me këtë interve

nim?

Arsimtari e nxjerr nenin 3 të KEDNJ nga përmbledhja e materialeve edukative, një 
nxënës e lexon atë me kujdes dhe më pas komentohet nga nxënësit.

Neni 3 i KEDNJ-së. (të përshkruhet)

Neni 4: �E drejta ekonomike, shoqërore e politike

Askush nuk ka të drejtën t’iu trajtojë si një skllav dhe as ju nuk duhet të bëni 
ndonjë skllav tuajin.

Veprimtaria:
Të gjithë fëmijët radhiten në rreth, njëri prej tyre hyn në mes dhe  thërret emrin e 
një shoku apo shoqeje. Atij që i thirret emri, duhet t’ia lëshojë vendin e vet atij i cili 
ka thirrur emrin e tij dhe ky të shkojë në mes dhe të thërrasë emrin e dikujt tjetër 
dhe kështu me radhë deri sa të gjithë fëmijët nuk e bëjnë ndërrimin e vendeve. Kjo 
veprimtari zhvillohet një kohë deri sa dikush të mos gabojë, pastaj komentohet se 
pse ndodhi gabimi.

Diskutimi:
• A reagojnë gjithmonë fëmijët të cilëve u thirret emri?
• A ka fëmijë të cilët gabojnë?
• Në cilat raste gabojnë ata?
• Mos janë gjithnjë fëmijët e njëjtë të cilët gabojnë?

Veprimtaria:
Tani do të lexojmë një tregim ku bëhet fjalë për një njeri i cili kishte punësuar një 
grua myslimane në fabrikën e vet:

Fabrikanti i kërcënuar
Diku në një vend të Evropës (shumë i zhvilluar) jetonte një fabrikant i suksesshëm. 
Ai mbante fabrikën e vet për përpunimin e karkalecave të detit. Si çdo kund në botë 
edhe në atë qytet kishin depërtuar njerëz dhe kultura të ndryshme. Kishte njerëz 
nga  vende të ndryshme si nga Evropa, Azia, Afrika. Ndër ta ishte edhe një familje 
myslimane. Ata ishin vendosur aty që një kohë të gjatë dhe kishin arritur të mer-
rnin edhe qëndrimin legal në qytet. Një ditë një vajzat myslimane e quajtur Naima, 
kishte shkuar të kërkojë punë në fabrikë dhe pronari i fabrikës e kishte punësuar. Me 
kohë ajo ishte treguar si punëtore shumë e mirë dhe ishte avancuar. Pronari i kësaj 
fabrike ishte shumë i kënaqur me punën e saj. 
Mirëpo, një ditë pronarit të fabrikës i erdhi një letër kërcënuese nga një grup eks-
tremist i atij vendi. Atij iu kishin drejtuar me fjalë se ai duhej ta largonte punëtoren 
me shami nga puna dhe nëse ai nuk do ta bënte ketë do ta likuidonin. Madje kishin 
caktuar edhe shumën e shpërblimit për likuidimin e tij nëse ai nuk e largon Naimen 
nga puna. Pronari i zellshëm as që mendonte ta largonte atë nga puna. I erdhi edhe 
letra tjetër kërcënuese, por ai nuk ishte i gatshëm ta largonte punëtoren e vet nga 
puna. Punëtorja me shami duke e parë rrezikun që i kanosej pronarit shkoi për një 
kohë në pushim. Por pasi që u kthye prapë e njëjta gjë. Këto fjalë depërtuan deri te 
veshët e mbretit të atij shteti. Tashmë ai në shenjë përkrahjeje shkoi ta vizitonte dhe 
ta përkrahte pronarin dhe punëtoren e tij. Ai vizitoi fabrikën dhe bisedoi me pronar-
in dhe punëtoren me shami. Pronari i fabrikës i shpjegoi mbretit rregullat e punës.  
Të gjithë punëtoret e tij duhej që në vendin e tyre të punës të mbanin nga një rrjetë 
për shkak të pastërtisë. Edhe Naima e bënte të njëjtën gjë, që tregon se ajo në punë 
nuk e mbante shaminë por i nënshtrohej rregullave të punës si të gjithë të tjerët.
Punëtorja e cekur përkundrazi as në rrugë nuk e mbante shaminë, për të mos u dal-
luar nga shoqet e saja.
Mbreti u nda mjaft i kënaqur nga kjo vizitë dhe i dha kurajë që edhe më tutje ta 

mbante në punë Naiman dhe të gjithë të tjerët. Edhe pronari i kësaj fabrike u nda i 
kënaqur me këtë vizitë dhe ndjeu një përkrahje mjaft të madhe për vete dhe njerëzit 
e tjerë të punësuar në atë fabrikë.

Diskutimi:
• Si ndihej vajza me shami pas kërcënimit?
• Si ndihej pronari i fabrikës?
• Si ndiheshin punëtorët e tjerë?
• A do të ishte zgjidhje largimi nga puna i punëtores me shami?
• Mos do t’i kërcënoheshin prapë pronarit për diçka tjetër?
• Si mund ta quajmë ndryshe këtë kërcenim?
• Me cilin nen të KDF-së sanksionohet ky ushtrim dhune?

Veprimtari shtesë:
Mësuesi e nxjerr nenin 4 të KDF-së e lexon dhe së bashku me fëmijët e komento-
jnë.
Pas komentimit të shkurtër, e shkruajnë me shkronja të mëdha dhe e varin në 
mur.

Neni 5: Askush nuk ka të drejtë që fëmijët t’i fyejë apo t’i torturojë

Veprimtaria: 
Fillimisht kërkohet nga nxënësit që të ulen në rreth dhe të fillohet me një lojë para 
se të nisë zhvillimi i orës. Kjo lojë ndihmon mësimdhënësin të bëjë identifikimin 
emocional të secilit fëmijë që gjendet në atë rreth.

Loja: “Farat” 
- U themi fëmijëve që ta paramendojnë veten si një farë të pemëve, luleve ose 
drunjve. Të gjithë duhet të mbajnë sytë mbyllur. Duhet paramenduar secili se farat 
mbinë sipas kushteve klimatike që i prezanton mësimdhënësi ( mbirja, rritja). Pastaj 
paramendojnë një shtrëngatë e cila mundohet që t’i shkatërrojë ato, por mbijetohet. 
Farat i viziton dikush që është i njohur nga nxënësit, flet diçka me vlerë, inkurajon 
farat dhe në fund dalin frutat e reja, të cilat japin fara dhe mbinë.

Pasi që të gjithë mendojnë për një kohë të shkurtër, pason komentimi me secilin 
veç e veç.

Lexoni tekstin me vëmendje dhe diskutoni:

Në rrugë
Ditë e bukur pranverore. Pasi që mbarova detyrat e shtëpisë, mendova të dal pak 
dhe të luaj me shokë. Telefonova shokët dhe caktuam vend takimin. 
Luajtëm sa luajtëm dhe vendosëm të shkojmë në kinema për të parë një film, sepse 
dukej se ishte film shumë i mirë për ne fëmijët. Ishte një ndjenjë shumë e mirë de-
risa shikonim filmin. Mbaroi filmi dhe filluam të dalim një nga një. 
Nuk e di se çka ndodhi, kur papritmas u mbyllën dyert e kinemasë dhe të gjithë 
mbetëm brenda. Në fillim nuk kisha frikë por duke parë se dera nuk hapej derisa 
prisnim, filluan shumë të shara, atëherë unë fillova të ndihesha keq.
U afruam te dyert e kinemasë dhe lutëm xhaxhain që punonte aty, të na hapte derën.
Ai filloi të na bërtiste dhe të shante shumë. Na tha se po të ishim djem të mirë, nuk do 
të ishim aty. Në atë moment fillova të frikësohesha nga pak. Bile filluam edhe të qanim. 
Brenda filloi zhurmë e madhe, filluan rrahjet ndërmjet vete dhe ne nuk kishim kah t’ia 
mbanim. Të rrahurat ishin aq të mëdha, saqë as ne fëmijët nuk shpëtuam nga to.
Pas disa çastesh erdhi policia e cila patjetër se duhej të bënte punën e vet dhe të 
gjithëve na morën në polici.
“Po ne jemi vetëm fëmijë”,- iu thashë atyre.
“Jeni të vegjël, por mund ta keni sherrin e madh” u përgjigj një nga policët...

Diskutimi:
• Çfarë mendoni ju për këtë tekst?
• A mendoni se fëmijët kanë vepruar mirë që kanë shkuar në kinema?
• A shkoni ju në kinema?
• Si silleni kur hyni aty?
• Çfarë mendoni, kush ishte fajtori për nismën e kësaj përleshjeje?
• A keni të drejtë ju si fëmijë të shkoni në kinema?
• A ka të drejtë dikush të ju fyej apo të ju torturojë?
• Si duhet të veproni në raste të tilla?

Pas diskutimit, kërkohet nga nxënësit e ndarë në grupe, të vazhdojnë pjesën e këtij 
teksti, ta lexojnë dhe përsëri ta komentojnë.                              

Neni 6: E drejta e mbijetesës dhe e zhvillimit

Çdo njeri ka të drejtë të jetë i barabartë para ligjit.

Veprimtaria:
Tash do ta lexojmë një ngjarje për pranimin e një fëmije me paaftësi në një kopsht 
fëmijësh të shëndoshë:

Fëmijët me paaftësi
Shtatëdhjetë fëmijë të moshës 5 dhe 6 vjeçare në një kopsht të Republikës së Pana-
masë, morën pjesë në një eksperiment gjatë një periudhe dy vjeçare kur një vajzë 
e vogël që vuante nga celebral palsy u pranua në kopsht. Eksperimenti u udhëhoq 
nga dy mësuese të shkollës.
Në mënyrë që fëmijët të bëhen të vetëdijshëm për vlerat demokratike të respe-
ktit, drejtësisë, solidaritetit, humanitetit etj, ishte e nevojshme të ballafaqohen ballë 
për ballë me realitetin, në mënyrë që ata të kenë përvoja konkrete t’i zgjojnë këto 
ndjenja në ta. Ishte ky konteksti ku vajza e vogël me paralizë u dërgua në kopsht. 
Kopshti e pranoi vajzën dhe u mbajtën mbledhje me prindërit e fëmijëve tjerë për ta 
prezantuar rastin dhe për ta arsyetuar vendimin. Prindërit, nxënësit dhe mësuesit u 
përpoqën të punojnë në mënyrë konstruktive.
Puna në klasë u dizajnua në teorinë operative që fëmijët të jenë  të lirë të punojnë 
në procesin e tyre të të mësuarit.
Gjatë orëve të artit, fëmijët vizatuan piktura që tregonin vështirësitë e vajzës së 
vogël kur arrinte në klasë dhe situatën e saj momentale. Falë qëndrimit pozitiv të 
shokëve dhe shoqeve të klasës, ajo arriti që shtatë muaj pas vijimit të mësimit në 
shkollë të bënte hapat e parë.
Fëmijët përdoren materialin e klasës për këtë eksperiment, ngjyra, fleta të letrës 
etj., me një plotësim të karriges së drurit dhe makinës së shkrimit të adaptuar për 
nevojat e tyre. Eksperimenti ua bëri të mundur fëmijëve ta praktikojnë frymën e 
tolerancës dhe bashkëpunimit mes fëmijëve, prindërve dhe mësimdhënësve dhe 
t’i testojnë principet e demokracisë. Prezenca e fëmijëve me paaftësi u mundësoi 
atyre ta praktikojnë respektin për personin tjetër në të drejtat e tyre vetjake dhe të 
kuptojnë se secili duhet të jetë në gjendje të përmbushë potencialin e tij, çfarëdo 
qofshin aftësitë dhe kufizimet e tyre, kështu që arrijmë te koncepti i të drejtave të 
njeriut. Përgatitja me kujdes e ambientit në të cilin pranohet fëmija dhe gatishmëria 
e çdonjërit që ishte i involvuar për t’i ndihmuar asaj tregoi se uniteti dhe vullneti i 
mirë mund të zgjidhë mjaft probleme sociale dhe se ekziston një gjë, si zgjidhja e 
konfliktit pa dhunë.
Eksperimenti ndihmoi në eliminimin e paragjykimeve dhe stereotipave dhe në sjel-
ljen e respektit për dallimet individuale dhe përgatitja për edukimin ndërkulturor.

Diskutimi:
• Si ndihej fëmija me paaftësi në atë “planet”?
• Çfarë mendoni për fëmijët që kanë ndonjë të metë?
• A mund të luhet me ta?
• A kanë ndonjë talent fëmijët me paaftësi?
• A dini ndonjë artist të madh që ka ndonjë te metë?
• Me çka flasin memecët ( me duar)?
• Me çka dëgjojnë shurdhmemecet (me sy)?
• Si ecin fëmijët me të meta fizike (në karrocë)?

Veprimtari shtesë:
• �Të mësojmë se si përshëndesin të shurdhët, të verbëtit dhe ata me të meta 

fizike.
• �Fëmijët që kanë ndonjë të metë dhe që janë me paaftësi kanë të drejtën e ku-

jdesit të veçantë dhe të drejtë të rriten me fëmijët e tjerë.



Ne nuk kemi votë, por kemi të drejta...

16

Neni 7: Edhe unë kam emër

Çdo fëmijë ka të drejtë për të pasur emër dhe të drejtën për të fituar një shtetë-
si.

Veprimtaria:
Fëmijët ulen në formë rrethi dhe secili prej tyre tregon emrin e vet, kuptimin e em-
rit dhe mënyrën se si është pagëzuar dhe nga kush.

Pastaj pason diskutimi duke filluar me pyetjet:
• A ka në klasë ndonjë fëmijë pa emër?
• A njohin ndonjë fëmijë pa emër?
• �Pse është me rëndësi që secili fëmijë të ketë emër dhe të regjistrohet në librin 

e banorëve të një vendi?
• Nëse fëmijët janë të paregjistruar, a do të dinë se si quhen?
• Pse është me rëndësi se sa vjet kemi?
• Pse është me rëndësi të dihet se cilët janë prindërit tanë? 

(arsimtari duhet të shpjegojë se në bazë të regjistrimit të fëmijës, dihen prindërit, 
dihet shteti që duhet përkujdesur për të dhe dihet mosha e fëmijës)

Pas diskutimit, kërkohet nga nxënësit që secili të ilustrojë emrin e vet në mënyrën 
që atyre iu pëlqen më së shumti dhe të ngjiten në tabakë letre në një kënd të 
klasës.

Fletë pune:

Fakte rreth meje

Emri:

Ditëlindja:

Vendlindja:

Ngjyra e syve:

Ngjyra e flokëve:

Motrat dhe vëllezërit e mi:

Dy fjalë rreth shkollimit tim:

Kujtoj nga fëmijëria:

Pëlqej:

Neni 8: Edhe ne kemi të drejta

E drejta për të ruajtur identitetin, shtetësinë, mbiemrin dhe lidhjet familjare

“Fëmijët kanë të drejtën e jetës private dhe familjare, të shtëpisë së tyre dhe kon-
taktin me njerëz të tjerë. Në qoftë se një fëmije i mohohen në mënyrë të paligjshme 
disa ose të gjitha elementet e identitetit të tij, Shtetet Palë i japin atij ndihmën dhe 
mbrojtjen e duhur, me qëllim që identiteti i tij të rivendoset shpejt.”

Diskutimi: 
Lexohet ngadalë ky nen dhe analizohet së bashku me nxënës. Më pas lexohet poe-
zia në vijim.

1.
Ne s’kemi pikur nga qielli
As lejlekët nuk na sollën
Kemi mbirë si lule prilli	kemi fis,
Atje ku prindërit na mbollën.

3.	
Rrethi zgjerohet nga qendra
Me qëllimin më të çiltër
Së pari njih qenësinë tënde	
Pastaj tjerët varg e vistër.	
	

Abdullah Thaqi
		
Diskutohet po ashtu edhe poezia dhe u jepet fëmijëve të punojnë në grupe dhe 
secili grup do të zgjedhë një pjesë të poezisë dhe do ta vizatojnë, i ekspozojnë viza-
timet dhe i komentojnë.

	

2.
Nuk jemi as degë e çarë
nga trungu që na përket
kemi të parë
Kemi komb e kemi shtet.

4.
Pavarësisht ç’na vlon në kokë,
çfarë logjikash na ngatërrohen,
Zoti në qiell, atdheu në Tokë,
Janë dy gjëra që nuk mohohen.

Neni 9: Ndarja nga prindërit

Fëmija ka të drejtë që prindërit të kujdesen për të.

Për të mos e lënduar asnjë fëmijë, mundohemi që në fillim të orës  fëmijëve t’iu 
flasim pak për problemet e mundshme bashkëshortore që mund të ketë secila 
familje.

Pastaj ne si arsimtarë jemi të obliguar që të sigurojmë disa fotografi në të cilat 
fëmijët mund të shohin fëmijët me njërin nga prindërit. Punohet në grupe dhe 
fëmijët në bazë të fotografisë, shprehin edhe anën emocionale duke përshkruar 
fytyrat e bashkëmoshatarëve të tyre të cilët jetojnë me prindër të ndarë.

Fillojmë diskutimin e fotografive përmes pyetjeve:
• Çfarë familjesh pamë këtu?
• Çfarë  gjërash të zakonshme ka secila familje?
• Kush duhet të kujdeset për fëmijët në familje?
• A mund të ndahen prindërit?
• A ndahen fëmijët nga prindërit me ndarjen e tyre?
• Çfarë ndodh kur ndahen prindërit?

Në fund, ftohen të gjithë fëmijët që të shkruajnë një peticion, në të cilin do të mbro-
jnë të drejtën e tyre për të jetuar me prindër dhe do t’ua dërgojnë peticionin or-
ganeve kompetente.

Neni 10: Ribashkimi i familjes

Çdo njeri ka të drejtën për një gjykim të drejtë dhe publik.

Loja symbyllas:
Kjo lojë është e rëndësishme sidomos për adoleshentë të cilët mendojnë vetëm 
për vete.
Ata përmes kësaj loje do të mësojnë të kujdesen edhe për të tjerët. Loja ka disa 
variante:
Të gjithë nxënësit janë në rreth dhe njërit nga pjesëmarrësit i themi t’i mbyllë sytë 
dhe të ecë në mes të rrethit, andej kah e drejtojmë ne. Ai ec e ne kujdesemi për të, 
pastaj niset i dyti, i treti e kështu me radhë. 

Në fund e komentojmë:
• Si u ndjetë?
• Pse frikësoheshit?
• A kishit frikë se do ta lëndonit dikë apo se do të lëndoheshit vet?
• Cili është mesazhi i kësaj loje?

Veprimtaria:
Tash do të lexojmë një tregim, në të cilin bëhet fjalë për një fëmijë, i cili  në rrethana 
të pazakonta takohet me babanë e vet.

Një djalosh ishte shumë i varfër dhe vazhdimisht ëndërronte se si t’i gjente paratë 
për të blerë librin “Mbi princin e lumtur”. Një ditë vogëlushi i tha së ëmës:
-Do te bëhem lustraxhi, nënë.
Gjeti një arkë të vogël dhe e rregulloi si lustraxhinjtë. Pastaj mori hua te fqinjët dy 
furça të mëdha. Diku tjetër gjeti edhe një copë stof kadifeje për lustër.
Me të gjitha këto doli e zuri vend në kënd të rrugës kryesore, aty përbri librarisë, në 
vitrinën e së cilës ishte vendosur libri që bënte fjalë për princin e lumtur.
E ëma e luste që mos të dilte më në rrugë.
-Ç’po të duhet ai libër? Rri më mirë në shtëpi. Bukë sa për të ngrënë kemi, biro. Kur 
të bëjmë para më shumë do ta blejmë edhe librin.
Megjithatë, vogëlushi i bindej më shumë dëshirës së tij se sa lutjeve të së ëmës dhe 
vazhdoi të dilte në rrugë edhe të nesërmen, edhe të pasnesërmen, e kështu më radhë.
Një ditë, i kënaqur se kishte arritur të punonte më shumë dhe duke menduar se i 
kishte grumbulluar paratë e mjaftueshme për ta blerë librin, vendosi të hiqte dorë 
nga  të qenit lustraxhi. Por, pikërisht, kur po bëhej gati për të mbledhur plaçkat, u 
afrua një kalimtar.
-Për sa para i lustron këpucët ti vogëlush?
-Sa të duash xhaxha, sa të duash …unë s’kam çmim të caktuar.
-Mirë, lustroj.
Kalimtari vuri këmbën në arkë dhe pyeti:
-Ke kohë që ke filluar të dalësh këtu e të lustrosh këpucët?
-Jo s’ka shumë që kam filluar këtë punë …- ia ktheu dhe ngriti kokën për të shikuar 
të huajin në fytyrë.
-Ti je ende i  vogël. Përse e ke zgjedhur këtë punë ?
-Unë jam në shkollë, xhaxha. Tani, në kohën e verës s’kam ku të shkoj …Kjo nuk 
është mjeshtëria ime. Unë po e kryej këtë punë sa të fitoj aq para për të blerë atë 
librin që duket në vitrinë. E shikoni?- dhe ia bëri me gisht andej.
-I kujt je, vogëlush?

-S’kam baba. Më kanë thënë se im atë ka shkuar diku larg për të punuar, se këtu nuk 
kishte punë…ai nuk është kthyer më…nëna ime lan rrobat e studenteve. Ajo është 
shumë e mirë. Asnjëherë nuk më ka rrahur.
-Po më thuaj ku banon vogëlush?
-Atje, në atë lagjen e vogël, atje ku kalon treni.
-Ke vëllezër e motra?
-Kam një motër, por ajo është martuar. Unë jetoj vetëm me nënën.
I huaji lëvizi me shpejtësi.
-Ngrehu që këtu, shpejt, ngrehu,- i tha me një zë lutës.
-Pse, xhaxha? Çfarë ju bëra? Më lini edhe pak. Duhet të fitoj ca para për të blerë 
librin…këto që kam, s’më dalin…përse të ngrihem?
-Eja, ngrehu të hyjmë në librari dhe ta blejmë atë libër…eja, biri im…eja te babi!- 
e luti përsëri i huaji dhe hapi krahët, ndërsa nga sytë e tij filluan të rrokulliseshin 
lotët.
Vogëlushi shtangu në vend nga habia, kur u gjet në krahët e të huajit dhe i erdhi disi 
e pa pritur kur dëgjoi përsëritjen e asaj fjale:- Biri im! Biri im! Atëherë thirri:
-Ju?! Ju jeni babai im?
-Po, bir. Kur linde ti, unë ika nga shtëpia dhe shkova larg, shumë larg për të siguruar 
bukën.

Diskutojmë se bashku:
• Ç’ëndërronte vogëlushi?
• Si veproi ai për të plotësuar dëshirën e tij?
• Cili qe kontakti i parë me babanë?

Neni 11: Unë jam i mbrojtur
   
Çdo fëmijë ka të drejtë të jetë i mbrojtur nga rrëmbimet dhe largimet prej vendit 
të tij.

Veprimtaria:
Fëmijët ndahen në dy grupe. Grupi i parë ka një fëmijë më shumë se grupi i dyti. 
Grupi i parë, i cili paraqet dhelprat qëndron në këmbë, në rreth. Grupi i dytë, pulat, 
ulen para dhelprave. Vetëm një dhelpër nuk ka pulë. Të gjitha dhelprat duhet t’i ru-
ajnë pulat që kanë përpara. Të gjithë pulat e shikojnë dhelprën që është vet. Ajo në 
një moment ia bën njërës pulë me ndonjë shenjë (pa folur fare) dhe ajo pulë duhet 
të ikë nga dhelpra e vet te dhelpra që e thërret, me kusht që dhelpra e vet nuk e zë 
duke ikur. Kjo vazhdon disa herë.

Diskutimi:
• A ishin të gjithë fëmijët e përfshirë në lojë?
• Çfarë dallon dhelpra nga pula? Pse dhelpra është dinake?
• A ngritën në këmbë të gjitha pulat menjëherë?
• Ku e kërkon pula shpëtimin?
• A vepronte mirë pula kur e ndërronte dhelprën?
• Si ndihej pula kur ikte nga njëra dhelpër te tjetra?
• A ishte më e sigurt te dhelpra tjetër apo rreziku ishte i njëjtë?
• Çfarë mund t’u ndodhte pulave, që ishin në dorë të dhelprave?

Veprimtaria: 
Përralla për dy breshka

Dy breshka
Dikur moti, në një pyll shumë të bukur, jetonin dy breshka. Ato ishin shumë të bu-
kura dhe të sjellshme. Ishin shoqe shumë të mira dhe asnjëherë nuk dilnin ndaras 
nga shtëpia. Ato dilnin në pyll të shëtisnin çdo ditë. Me orë të tëra luanin njëra më 
tjetrën, këndonin, vallëzonin dhe të lumtura  ktheheshin në shtëpi. Shtazët e pyllit 
i donin shumë. Por jo të gjitha. Shqiponja çdo ditë i vështronte nga lart dhe men-
donte se si t’i mashtronte dhe t’i fuste nën kthetra. Ajo kishte bërë plan t’i hipte 
në shpinë, të fluturonte lart dhe t’i dërgonte larg nga pylli, nga shtëpitë e tyre e t’i 
shpinte në folenë e saj dhe  t’i ngopte pastaj të vegjlit e saj. Përveç shqiponjës, një 
mendim të tillë kishte edhe dhelpra dinake. Edhe ajo bënte plane për t’i rrëmbyer 
breshkat e lumtura dhe kënaqej kur mendonte se do ta shuante urinë duke i ngrënë 
ato.
Ditët kalonin, e breshkat e vogla vazhdonin të luanin e të shëtisnin të lumtura, pa pan-
dehur fare se çfarë përgatisnin shqiponja dhe dhelpra për to. Dhelpra dhe shqiponja 
çdo ditë prisnin rastin e volitshëm që të realizonin qëllimin e tyre. Një ditë, askush nuk 
e di se pse  breshkat dolën vet nga shtëpia. Secila prej tyre vazhdoi të ecte në drejtim 
të kundërt. Çfarë kishte ndodhur? A mos vallë ishin grindur apo ishin hidhëruar njëra 
me tjetrën? Të gjitha shtazët e pyllit e pyesnin njëra tjetrën të habitura. 
Kur shqiponja e pa njërën breshkë të vetme, ajo fare nuk humbi kohë, iu afrua men-
jëherë dhe i tha:
- Moj breshkë e vogël. Sa shumë po më dhimbsesh kur po të shoh duke u zvarritur 
ashtu ngadalë nëpër tokë. Zemra copë po më bëhet. Po si thua që të hipësh njëherë 
në shpinën time e të fluturosh lart në qiell? Të  shikosh nga lart këtë pyll të bukur 
dhe ta shijosh  edhe ti bukurinë e tij. Si thua?

Breshka u mendua. Nuk është ide e keqe? Do të fluturoj lart dhe do të kem rast 
ta shoh gjithë pyllin pa u lodhur fare, bile edhe me shpejtësi të cilën s’do ta arrija 
kurrë. Edhe shtëpinë time. Pranoi propozimin. Shqiponja zbriti që ta merrte dhe 
breshka duke hipur u mendua edhe një herë dhe tha:
- Faleminderit shumë moj shqiponjë e dashur që po kujdesesh kaq shumë për mua. 
Edhe mua po më pëlqen shumë ideja jote, por e kam një shoqe nga e cila nuk nda-
hem kurrë dhe pa biseduar edhe me të nuk mund të vendos asgjë.
Shqiponja e inatosur, që nuk mundi ta realizojë planin e saj, fluturoi me shpejtësi në lartësi 
dhe nuk u duk më andej pari. Breshka ktheu rrugën dhe filloi ta kërkonte shoqen e saj.
Edhe dhelpra sapo kishe parë breshkën tjetër të vetme i ishte afruar dhe me di-
nakërinë e saj kishte filluar ta mashtronte. 
- Moj breshkë e dashur që ec ashtu ngadalë. Pa hip në shpinën time e të shëtisim 
nëpër pyll, e pastaj të shkojmë deri te shtëpia ime e atje do të  gostisë me shumë 
ushqime të cilat ti me siguri i do. Po ashtu në oborrin e shtëpisë sime, kam shumë 
lodra me të cilat do të kënaqesh duke luajtur.
Sa mirë mendoi breshka e vogël. Do të shkoj pa u lodhur fare, hipur mbi shpinën 
e dhelprës, do të ha, do të luaj dhe do të kënaqem. E pse jo. Të shkoj e ta shoh 
atë park me lodra për të cilin po më flet dhelpra. Breshka u nis të hipte në shpinën 
e dhelprës. Ajo vazhdoi të mendonte. E pasi të lodhem duke luajtur, dhelpra do të 
më kthejë përsëri në shtëpi. A thua do të më kthejë përsëri? E çka nëse ajo ka tjera 
plane? E nëse më rrëmben e më largon nga vendi im? Nuk do ta shihja kurrë më 
nënën e as shoqen time. Ah shoqen time. Ajo gjithmonë më thoshte të ruhem nga 
të panjohurit. Jo. Nuk do të shkoj dhe i tha dhelprës:
- Më fal zonja dhelpër, por e kam një shoqe nga e cila nuk ndahem kurrë. Nuk di se 
si ndodhi që dolëm ndaras por pa biseduar me të nuk mund të të jap përgjigje.
Dhelpra e hidhëruar, tentoi ta rrëmbente me zor breshkën e vogël e cila filloi të kërkon-
te ndihmë. Të gjitha shtazët e pyllit, që e dëgjuan breshkën erdhën ta ndihmonin atë 
dhe e shpëtuan nga dhelpra dinake. Në atë moment erdhi edhe breshka tjetër.
Të dy breshkat i treguan  njëra tjetrës se çfarë u kishte ndodhur. Ato u përqafuan 
dhe vendosën që të mos ndaheshin, të bëheshin më të kujdesshme dhe kurrë më 
mos të bisedonin me të panjohurit.

Diskutimi:
• A vepruan mirë breshkat kur vendosën të shkonin me shqiponjën apo dhelprën?
• Çfarë do t’iu ndodhte sikur të shkonin?
• A mendoni se duhet të flisni me të panjohurit në rrugë? Pse?
• A ju ka ndodhur që një i panjohur të afrohet e të bisedoj me ju? 
• Nëse po, si keni reaguar?
• Nëse e shihni që një i panjohur i afrohet shokut tuaj si do të veproni?
• A keni dëgjuar për ndonjë rast rrëmbimi?
• Për çfarë arsye mendoni se rrëmbehen fëmijët?
• A janë më të rrezikuara vajzat apo djemtë? Pse?
• A e dini çka është trafikimi?
• A ka  raste të trafikimit te ne, në Kosovë?
• Çka duhet bërë që të parandalojmë trafikimin?

Veprimtari shtesë:
Të mësohet se si duhet vepruar kur na drejtohet ndonjë  i panjohur, mos të marrim 
dhurata apo gjësende nga njerëzit që nuk i njohim.

Arsimtari e nxjerr nenin 11 nga Përmbledhja e materialeve edukative, kurse fëmija 
që e ka gjetur nenin përkatës e lexon atë dhe e var në mur.

Neni 12: �Unë dua të zgjedh

Fëmija ka të drejtë të thotë atë çka mendon për të gjitha gjërat që kanë të bëjnë 
me të. 

Diskutim:
Zhvillohet një bisedë me nxënësit për atë se ku dhe sa të rriturit i kushtojnë kujdes 
mendimit të fëmijëve:

• A mendoni se fëmijët duhet ta shprehin mendimin që kanë?
• A ndodh ndonjëherë që prindërit ta dëgjojnë fëmijën?
• Si duhet të shprehet mendimi, nëse dëshirojmë që t’i kushtohet kujdes?
• A ka pasur situatë kur keni dashur shumë ta shprehni mendimin dhe nuk u është 
lejuar? Tregoni një rast!
• Për çka dëshironi më shumë që t’iu dëgjojnë prindërit?
• Për çka bisedoni më shumë me prindërit? 

Lexoni me vëmendje pjesën:
(Në shtëpi. Babai lexon gazetën i shtrirë në krevat. Nëna përgatit drekën. Unë jam 
ulur dhe shikoj televizor, por para vetes kam edhe librat, sepse kam për të mësuar. 
Nëna më afrohet dhe fillon të flasë.)

Nëna:	 - Po mjaft më moj vajzë e shikove televizorin!
Vajza:	 - Po ja edhe pak nënë se qenka interesant ky emision.
Nëna:	 - �Më mirë do të ishte t’i mbarosh ato detyra. A e di ti, që sa kohë je  ulur aty 

dhe nuk punove asnjë gjë?
Vajza:	 - Ja, ja edhe pak.

(Nëna, lëkund kokën dhe vazhdon punën e saj. Babai më shikon nga larg.)

Babai:	 - �Hej vajzë, pse nuk e dëgjon nënën tënde? Nëse nuk ke dëshirë të mësosh, 
të paktën ndihmoji nënës tënde.

Vajza:	 - Pse çdo herë unë t’i ndihmoj? Edhe ti mund t’i ndihmosh ndonjëherë.
Nëna:	 - Mos filloni të ziheni për punët e mia, por shikoni secili punën tuaj.

(Qetësi e madhe mbretëron për disa sekonda. Më pas nëna flet)

Nëna:	 - �Duhet t’ia bëjmë disi. Vajza nuk mund të mësojë në këtë ambient ku ka 
televizor, ku përgatitet dreka, ku zhvillohen bisedat...

Babai:	 - Mirë e ke, por kjo e ka dhomën e vet.
Nëna:	 - Dhomën e ka por nuk ka tavolinë pune në dhomë. I duhet një patjetër.
Babai:	 - Mirë, do të dal sot dhe t’ia blej një tavolinë.
Vajza: 	- Do të vij edhe unë me ty!
Babai:	 - Jo, nuk do të vish. Do ta zgjedh unë për ty.
Vajza:	 - Po, babi unë kam dëshirë ta zgjedh vet.
Babai:	 - Nuk di ti se çka është mirë për ty. Më mirë e dimë ne.
Vajza:	 - �Por nuk është e drejtë. Ju më në fund e kuptuat se mua më duhet një vend 

i përshtatshëm për të mësuar dhe atë vend doni ta bëni sipas dëshirës suaj. 
Unë nuk pranoj që ju ta zgjidhni tavolinën për mua. Dua ta zgjedh vet.

Nëna:	 - Mendon ti vajza ime, që ne si prind bëjmë zgjedhje të keqe? Ne, po men-
dojmë mirë për ty!

Vajza:	 - �E di se mendoni mirë, por jo çdo herë ju duhet të vendosni për mua. 
Ndonjëherë edhe unë kam dëshirat e mia që ju nuk i merrni kurrë para-
sysh. Prandaj them që tavolinën e punës, do ta zgjedh vet ose përndryshe 
unë nuk do ta përdor.

Babai:	 - �Mirë atëherë, po e lëmë të dalim të tre së bashku dhe ta blejmë tavolinën 
sipas zgjedhjes sate.

Vajza:	 - Ju faleminderit shumë...(përqafon të dy prindërit dhe vazhdon mësimin).
Koment:

• Çka mendoni për vajzën në tekst?
• A mendoni se ka pasur vajza të drejtën që të kërkojë një gjë të tillë nga prindërit 
e saj?
• Po prindërit e juaj, a ju dëgjojnë juve kur ju shprehni dëshirat tuaja për të blerë 
diçka në shtëpi?
• A mendoni se ju çdo herë duhet të vendosni për gjërat e juaja?
• A mendoni ndonjëherë se edhe prindërit  kanë dëshirat e tyre?
• Çka mendoni, cilat janë dëshirat e secilit prind?

Pas këtyre komenteve, nxënësve iu jepet detyrë shtëpie të shkruajnë disa nga 
detyrat dhe dëshirat e prindërve të tyre.

Neni 13: Unë lexoj shumë

“Fëmija ka të drejtë që t’i shprehë mendimet e tij/saj, të marrë informacione, të 
shprehë idetë ose informacionet që ka dhe kjo të jetë pa kufizime”.

Veprimtaria:
Nxënësit duhet të qëndrojnë në rreth, në çifte( një vajzë e një djalë). Djali i mban dy 
faqe të gazetës të palosura nën sqetull. Pastaj lëshohet muzika nga kasetofoni dhe 
çiftet të kapur me njëri tjetrin nën sqetull lëvizin në rreth. Me ndaljen e muzikës, djali e 
hap gazetën dhe dy çiftet në këmbë duhet të vendosën në të.
Gjatë hapjes së gazetës, nëse ajo dëmtohet, copëtohet, ndrydhet dhe çiftet nuk 
vendosen me të dy këmbët në të, vonohen duke e shtrirë atë, atëherë ata largohen 
nga loja. Kjo lojë përsëritet deri sa të mbetet vetëm një çift. Pra, çifti i vetëm i mb-
etur shpallet fitues.

Diskutimi:
• A janë të përfshirë të gjithë fëmijët?
• Sa respektohen rregullat e lojës nga fëmijët?
• A ndodh të gabojnë çiftet gjatë vendosjes së tyre në gazetë?
• A ka fëmijë që nuk tregojnë ose që paraqiten se kanë gabuar?

Veprimtaria:
Nxënësit njoftohen se për çdo ditë ne kemi informacione që vijnë nga mediet, sido-
mos nëpërmjet lajmeve nga ekrani TV-ja e gazeta, të cilat janë të mbushura me sh-
embuj të situatave  të ndryshme nga jeta e fëmijëve, në të cilat paraqiten edhe raste 
të ndryshme të shkeljes së të drejtave të shprehjes së mendimit të tyre lirshëm, në 
formë gojore, apo të shkruar. Fëmija është një krijesë e pambrojtur dhe e pafuq-
ishme nga të tjerët dhe të cilit i duhet mbrojtja institucionale.
Mirëpo fëmija çdo ditë, duke lexuar, njoftohet dhe informohet se  përmes shembu-
jve të ndryshëm, sheh përparim në aspektin e mbrojtjes së të drejtave të tij dhe të 
zbatimit praktik të tyre në mënyrë të drejtë.
Nga nxënësit do të kërkoj që ata, të interesohen e të kërkojnë nëpër gazeta e revista, 
të gjejnë dhe presin fotografi, reklama e artikuj të ndryshëm nga jeta e përditshme, 
ku shihet shkelja e të drejtave të tyre.
Fëmijët shkruajnë për mohimin, mbrojtjen dhe të drejtat në veprim.
Nxënësit ndahen në grupe dhe materialet e gjetura në gazeta dhe revista, siç janë:
fotografitë, tregimet, vjershat etj. i presin dhe i vendosin në një letër duke i ngjitur 
ato si copa të prera dhe kështu formohet gazeta e murit të klasës, lidhur me të dre-
jtat e shprehjes së lire.

Këtë material me ilustrime të gjetura në gazeta e revista, në të cilin janë përfshirë 
reklamat dhe rubrikat tjera e ndajmë në tri faza:

• Të drejta të mohuara
• Të drejta të mbrojtura
• Të drejta në veprim

Në vazhdim e inkurajojmë klasën që t’i ndjekin shembujt e mëposhtëm:



Ne nuk kemi votë, por kemi të drejta...

26

Të drejtat e mohuara:
Mund të jetë një artikull ku fëmija ankohet se nuk i është lejuar që ai të shprehë 
mendimin e tij gjatë bisedës, që është zhvilluar në familje, duke e qortuar prindërit 
atë me fjalët:”Mbylle gojën se je ende i vogël që të marrësh pjesë në këtë bisedë”.

Të drejtat e mbrojtura:
Kjo mund të jetë një moment, ku tregohet se motra më e madhe në një rast re-
agon duke thënë: ” edhe ai ka të drejtë ta shprehë mendimin e tij edhe pse është i 
vogël”.

Të drejtat në veprim:
Janë kur nxënësit, materialet e sjella në klasë, i vendosin në gazetën e murit dhe me 
to dokumentojnë për të drejtat e shprehjes së lirë.
Tani nga grupet e fëmijëve do kërkoj që copëzat e ngjitura në gazetën e murit  t’i 
komentojnë,  përse i zgjodhën këta shembuj dhe se cila e drejtë u është shkelur 
atyre?
Shembujt e zgjedhur përfshinë situate të ndryshme: kur të drejtat shkelen, mo-
hohen, mbrohen dhe janë në veprim në të njëjtën kohë.
Pastaj do të shtroj pyetjet e mëposhtme për të ndihmuar klasën që t’i analizojë këto 
situata:

Pyetje:
• �Ai ishte e lehtë, gjetja e shembujve për të drejtat që mohohen, mbrohen dhe që 

janë në veprim në të njëjtën kohë?
• A ishte i vështirë, ilustrimi i këtyre tri fazave? Pse?
• �A kishte shembuj të artikujve, gazetave, apo shembuj tjerë, ku këto tri faza zbato-

heshin  njëkohësisht? Cilat? Pse?
• �A kishte shembuj, ku një person apo një grup i kishte të drejtat e mbrojtura, kurse 

dikujt tjetër i shkeleshin ato të drejta?
• �A do të japë rezultat të dobishëm koncepti?

“Të drejtat e mia mbarojnë aty ku fillojnë të drejtat e tua dhe anasjelltas”

Neni 14: Mbaj shaminë, por edhe unë jam njeri

Shtetet palë respektojnë të drejtën e fëmijës për lirinë e mendimit, të ndërgjegjes 
dhe të fesë.
 
“Në qoftë se do të mblidhnim lotët e fëmijëve në të gjithë botën, do të krijohej një liqen 
i madh, nga i cili do të prodhohej energji, por çmimi i saj do të ishte shumë i lartë”

Xhani Rodari”

Së bashku me nxënës lexoni dhe pastaj analizoni citatin e marrë nga Xhani Rodari. 
Kërkoni nga fëmijët që në grupe të mendojnë dhe të shkruajnë edhe ata nga një 
citat që ka të bëjë me të drejtat e fëmijës.

Veprimtaria:
Lexoni tekstin dhe diskutoni me fëmijë

Edhe ne jemi fëmijë
Në një fshat diku në Kosovë, jetojnë shumë fëmijë të komuniteteve të ndryshme. 
Nga pamundësia që të largohen nga njëri tjetri, ato familje vendosën që të rrinë së bash-
ku. 
Jetojnë të lumtur deri sa një ditë vjen një fshatar dhe rrah njërën nga vajzat shqip-
tare të atij fshati. Të dëshpëruar të gjithë nga ky gjest jo human i fshatarit, të gjithë 
ngrihen në këmbë dhe kërkojnë arsyen e kësaj rrahjeje. 
Fshatari vazhdimisht vëzhgonte njërën nga familjet shqiptare, sesi vajza e asaj 
shtëpie, vazhdimisht luante me fëmijët e komunitetit tjetër. Për fshatarin ishte kjo 
një gjë e rëndë....

Diskutimi: 
• A mendoni se të gjithë njerëzit që jetojnë në Kosovë, ndihen të sigurt?
• Çka mendoni, cili komunitet në Kosovë nuk ka siguri të jetojë?
• A do të pranonit që të banoni në afërsi me komunitetet tjera?
• A mendoni se secili banor i Kosovës, ka të drejtën e lirisë së shprehjes?
• Çka mendoni për fenë?
• A mendoni se njerëzit duhet të vlerësohen nga feja të cilës i takojnë?
• Si mund të dallohen njerëzit që kanë fe tjetër nga e juaja?
• �A mendoni se Xhani Rodari në citatin e tij ka pasur për qëllim t’i mbledhë lotët 

e fëmijëve, që i përkasin vetëm njërës fe?

Veprimtaria: 
U jepet fëmijëve detyra që në grupe të punojnë nga një pesë vargësh, ku paraqesin 
lirinë e mendimit, lirinë e ndërgjegjes apo fesë.

Sqarim: 
Pesë vargëshi duhet të përmbajë: një emër, dy mbiemra, tri folje, një fjali dhe në 
fund sinonimin.

Shembull:
Shamia (emër)
E kuqe, e bardhë (dy mbiemra)
Adhurohet, shitet, mbahet (tri folje)
Shamia është simbol i myslimanizmit (një fjali)

Neni 15: Liria e shoqërimit

Fëmijët kanë të drejtë të shoqërohen

Lexoni me vëmendje tekstin dhe analizojeni së bashku me pjesëmarrësit:

Duke pritur në aeroport
Një vajzë po e priste aeroplanin në një aeroport të madh. Meqenëse i duhej të priste 
gjatë, vendosi qe ta blinte një libër për ta kaluar kohën më shpejt. Bleu librin dhe 
një kuti me biskota. U ul në vendin ku rrinë zakonisht persona të rëndësishëm në 
mënyrë që askush të mos e pengonte.
Afër kishte një karrige, ku kishte biskota dhe një karrige më tutje, gjendej një person 
tjetër i cili lexonte gazetën. Kur ajo filloi të merrte biskota, edhe zotëriu nga karrigia 
tjetër mori një. Ajo u habit pa masë, por nuk tha asgjë, vetëm vazhdoi ta lexonte 
librin. Me vete po mendonte - Sikur të kisha pak guxim, deri me tani do ta grushtoja. 
Secilën herë që ajo merrte nga një biskotë, këtë e bënte edhe zotëria pa u mërzitur 
fare.
Vazhduan kështu deri sa në kuti mbeti vetëm një biskote dhe vajza filloi të men-
donte: “Më intereson të di se çfarë do të bëjë ai tani!”
Zotëria e mori biskotën e fundit dhe e ndau në dy pjesë.
“Kjo më të vërtetë është e tepërt, filloi të mendonte me nervozë vajza, mori sendet 
e veta, librin, çantën dhe shkoi drejt daljes se vendit ku priste. Kur u ndje me mirë, 
pasi që tejkaloi nervozen, u ul në një vend ku nuk ishte askush që të mos kishte më 
asnjë ndodhi të tillë dhe të papritur. E mbylli librin dhe e hapi çantën që ta fuste 
brenda dhe, në momentin kur shikoi brenda, pa një kuti me biskota të pahapura 
fare.
 U turpërua sikur te ishte hajn dhe atëherë e kuptoi se kutia me biskota kishte qenë 
e zotërisë që kishte qenë ulur në karrigen afër saj, por i cili pa asnjë shqetësim, ner-
vozë apo brengë e ndau edhe biskotën e fundit me të, krejtësisht ndryshe nga ajo, 
që ndjehej e lënduar në krenarinë personale dhe ndjenjat e veta.

Para se të filloni me pyetjet, mundohuni që prej nxënësve të merrni sa më shumë 
mendime rreth tekstit.

Diskutimi:
• A mendoni se duhet të shoqërohemi me njerëz të ndryshëm?
• Pse është me rëndësi të shoqërohemi?
• Si i duam ne, shokët tanë?
• Si duhet të kujdesemi për shokun tonë?
• A mund të bëjnë shokët gabime dhe përsëri të mbeten shokë?
• A mendoni se mund të bëjmë ndonjë shok sikur në rastin e tekstit të lexuar më 
parë?
• Si duhet të sillemi ne, me njerëz të panjohur?
• Si duhet të sillemi ne, me shokët tanë?
• A mund të kemi shokë nga ndonjë planet tjetër?
• A mund të shoqërohemi ne, me njerëz që kanë ngjyrën e lëkurës tjetër?
• A mund të shoqërohemi ne, me njerëz të kombësisë tjetër apo të fesë tjetër?

Përfundimi: 
Sa herë në jetën tonë ne kemi ngrënë dhe do të hamë biskotën e huaj dhe këtë nuk 
e kemi ditur dhe nuk do ta dimë kurrë? Para se të vijmë në ndonjë përfundim të 

shpejtë dhe para se të fillojmë të mendojmë keq, shikoni me kujdes detajet, shpesh 
herë, situatat nuk janë të atilla siç na duken neve në shikimin të parë!!!

Shpesh ndodh që personat të cilët i konsiderojmë të panjohur, mund të jenë shokët 
tanë, kush e di?! 

Neni 16: Mbrojtja e anës pozitive

“Fëmija ka të drejtën e privatësisë”

Që në fillim të orës, nxënësve u jepet pyetësori për t’u plotësuar. Pyetësori duhet të 
plotësohet në mënyrë individuale.

Hapësira ime, territori im Pajtohem Nuk pajto-
hem

1. Gerta ka 2 vjet. Ajo duhet të lahet vet që të ketë 
privatësi.

2. Leandra ka 16 vjet. Ajo ka të drejtë të shkojë në dho
mën e saj dhe të kalojë një kohë e vetme, nëse do.

3. Ema ka 9 vjet. Nëse dera e dhomës së saj është 
e mbyllur, të gjithë duhet të trokasin para se të 
hyjnë brenda.

4. Nënën dhe babanë çdo herë duhet t’i shikojë 
dikush kur janë së bashku.

5. Dorina ka 13 vjet. Nëna e saj ka të drejtë t’ ia 
lexojë ditarin.

6. Dreni ka 5 vjet. Secili ka të drejtë ta përqafojë 
dhe puthë.

7. Ardi ka 4 vjet. Kur ai luan në oborr, ai nuk dëshi-
ron ta shikojë askush.

8. Erëza ka 14 vjet. Ajo ka të drejtë që t’i ftojë 
shoqet e saj në shtëpi, kurdo që ajo ka dëshirë.

9. Doni ka 7 vjet. Ai ka të drejtë ta rrahë vëllanë e 
tij më të vogël.

10. Hana ka 10 vjet. Ajo ka të drejtë të dalë nga 
shtëpia kur ajo ka dëshirë. 

11. Leandriti ka 6 vjet. Ai ka të drejtë të luajë me 
kafshë.

Pasi që nxënësit i japin mendimet e tyre, atëherë fillon diskutimi me mësuesen:
• Çdo të thotë të kesh privatësi?
• Kur dëshirojnë fëmijët të kenë privatësi?
• A kanë të gjithë fëmijët dhomat e tyre?
• Si mund të shkelet privatësia?
• Si e prishin privatësinë e fëmijëve, të rriturit?
• A kanë të drejtë prindërit të prekin gjërat e fëmijëve?
• A kanë të drejtë fëmijët të prekin gjërat e prindërve?
• Si duhet të mbrojnë fëmijët privatësinë e tyre?



Ne nuk kemi votë, por kemi të drejta...

31

Neni 17: Revista ime e preferuar

Shteti garanton të drejtën e fëmijës për të marrë informacion të përshtatshëm 
ose materiale që vijnë nga burime të ndryshme si dhe mbron fëmijët nga mate-
riale të dëmshme për mirëqenien e tij.

Veprimtaria: 
Fëmijët e një klase ndahen në grupe. Secili grup zgjedh nga pesë tituj shkrimesh 
nga gazetat dhe revistat që ua sjellë mësimdhënësi. Priten artikujt dhe diskutohet 
në grup për secilin shkrim.

Mësimdhënësi shtron pyetjet:
• Pse zgjodhët këto shkrime?
• Çka përfitoni nga këto shkrime që keni zgjedhur?
• Çfarë artikulli do të kishit dashur ju si grup të shkruani?

Më pas, të gjitha shkrimet e zgjedhura prej secilit grup, vendosën në muret e klasës 
si një lloj ekspozite. Secili grup vendos edhe për një temë tjetër të cilin do ta shkru-
ajnë së bashku në grup dhe do ta publikojnë në gazetën e shkollës së tyre.

	



Ne nuk kemi votë, por kemi të drejta...

32

Neni 18: Përgjegjësitë e prindërve rreth kujdesit ndaj fëmijës 

Shtetet palë përpiqen me të gjitha mundësitë për të siguruar njohjen e parimit, 
sipas të cilit të dy prindërit kanë përgjegjësi të përbashkët për edukimin dhe zh-
villimin e fëmijës. 

Veprimtaria:
Shkruhen katër shtylla në dërrasë të zezë: a, b, c, d dhe u themi nxënësve që nën çdo 
shtyllë të shënohen fjalët që neve na përkujtojnë problemet tona. Fëmijët japin pro-
pozime, pastaj i ndajmë në katër grupe, u themi që të përcaktohen sipas dëshirës për 
ndonjërin grup. Pastaj u themi : të shpërndahen në hapësirë ashtu siç janë në grupe 
dhe  të shkruajnë letër për jashtë tokësorët dhe të shpjegojnë problemet, hallet e tyre, 
duke i përdorur fjalët nga shtylla përkatëse e grupit të vet. Në fund i pyesim: “A e kishit 
vështirë ta përpilonit letrën?”, “A arritët ta shpjegoni problemin?”, “A e kuptoi miku i 
juaj jashtë tokësor letrën tuaj?” etj..

Diskutimi:
• A ndodhi që të grumbulloheshin shumica e fëmijëve në të njëjtin grup?
• A ka fëmijë me të njëjtat probleme?
• Cilat janë problemet që i preokupojnë më së shumti fëmijët?
• Sa ishte problem për fëmijët puna fizike?

Veprimtaria:
Tash do të lexojmë një tregim për një vëlla dhe një motër, të cilëve u ndodhi diçka 
e papritur dhe e tmerrshme.

Fundi i lumturisë
Në një qytet të largët jetonte një familje e lumtur, babai, nëna së bashku me vajzën 
dhe djalin e tyre. Tërë familjes i shndriste fytyra nga lumturia. Babai i dy fëmijëve 
punonte dhe paga që ai merrte ishte e mjaftueshme për familjen. Nëna përkujdesej 
për dy fëmijët e saj të bukur dhe të lumtur, ndërsa ata të dy vijonin shkollën dhe 
ishin nxënës të shkëlqyeshëm. Jetonin në harmoni e tërë familja derisa një ditë 
babai u sëmur dhe nënës së fëmijëve iu pre gazi, nuk kaluan shumë ditë dhe babai 
vdiq, në familje u shua harmonia. Nëna nuk kishte si të vazhdonte të rriste fëmijët 
pa të ardhura dhe doli për të kërkuar punë, por nuk gjeti.
Gjithçka ishte e kotë, meqë ajo nuk kishte përvojë për asgjë, e më e keqja ishte se 
shteti nuk e përkrahte dhe nuk provonte t’ia siguronte kafshatën e gojës për fëmijët 
e saj.
U lodh për së tepërmi dhe e vetmja rrugëdalje për të ishte, largimi i fëmijëve nga 
shkolla dhe pikërisht kjo ndodhi. Ata dy pëllumba që dikur ishin më të mirët  në 
shkollë, ku sytë e tyre shkëlqenin nga lumturia, tani i takon me karrocën dhe cigare 
në dorë dhe në sytë e tyre nuk shihet asgjë përveç dy ëndrrave të lëna përgjysmë 
nga se atyre u janë prerë krahët  dhe nuk mund të fluturojnë dhe ta gjejnë folenë e 
tyre, të jetojnë të lumtur aty së bashku me të dy prindërit të realizojnë ëndrrat, duke 
mos pushuar së  qeshuri e kënduari.

Diskutimi:
• Cila ishte arsyeja kryesore që ajo familje ishte aq e lumtur?
• Cili ishte fundi i lumturisë së tyre? 
• Si ndihej nëna kur nuk mund të ushqente fëmijët e saj?
• A e dini ndonjë familje në situatë të ngjashme?
• Çfarë do të kishit bërë për ta ndihmuar këtë familje?
• A mund të luhet me familje të tilla?
• Kush është zakonisht “ kryefamiljari “ në raste të tilla?
• �Çfarë bën shteti për të përkrahur prindërit ose nëse është nevoja vetëm njërin 

prind?
• Kush është shkaktari kryesor i këtyre rasteve?
• Sa zbatohet neni 18 në Kosovë?

Neni 19: Mbrojtja nga dhuna dhe pakujdesia

“Fëmijët nuk duhet t’i lëndojë askush”

Veprimtaria:
Që në fillim të orës, arsimtari ndan fëmijët në grupe me nga pesë nxënës dhe secili 
grup shkruajnë disa nga format se si lëndohen fëmijët. Lexohen dhe diskutohen së 
bashku me klasën. Pas diskutimit ndahen përsëri në grupe dhe zhvillojnë situatat e 
dhëna më poshtë.

1. Situata në vetëshërbim 
• Pjesëmarrës- grupi i fëmijëve, njëri luan rolin e shitësit
• Situata- fëmijët shkojnë në vetëshërbim të blejnë disa gjëra
• �Sjellja- fëmijët zakonisht bëjnë zhurmë dhe kanë dëshirë të shohin e të prekin 

gjithçka. Shitësja nuk ka durim, i fyen dhe përpiqet t’i dëbojë sa më shpejt.

(Fëmijëve u jepen udhëzimet e përgjithshme dhe pastaj lihen rreth 5 minuta të 
përgatiten për të shfaqur situatën.) Pasi që mbarojnë shfaqjen, fillon diskutimi i 
situatës me fëmijët tjerë.

2. Situata në shkollë  
• Pjesëmarrës- grupi i fëmijëve, njëri luan rolin e mësuesit
• �Situata-arsimtari mban mësim, ndërsa nxënësit pëshpëritin me njëri-tjetrin. E 

prishin qetësinë gjatë orës dhe nuk e dëgjojnë arsimtarin
• �Sjellja- arsimtari fillon të bërtasë, t’i fyejë me emra të ndryshëm, u kërcënohet 

nxënësve se do t’i dënojë, madje edhe t’i rrahë.

(Fëmijëve u jepen udhëzimet dhe fillojnë të përgatisin lojën. Pas pesë minutave e 
interpretojnë.) Diskutohet sërish me klasën, sjellja e arsimtarit dhe masat që duhet 
të ndërmarrë shkolla.

3. Situata në shtëpi
• Pjesëmarrës- tre fëmijë (Aktorët: babai, nëna dhe fëmija)
• Situata- fëmija vjen nga shkolla në shtëpi dhe tregon se ka marrë notë të dobët
• Sjellja- prindërit fillojnë ta fyejnë, ta nënçmojnë dhe ta rrahin.

(Jepen udhëzimet dhe përgatitet shfaqja.) Më pas diskutohet situata së bashku me 
fëmijët në klasë.

Diskutimi:
• Si e ndjetë veten derisa keni luajtur lojën?
• Si mund të lëndohet fëmija?
• Nga kush mund të lëndohet fëmija?
• Nëse dikush ju shkakton dhembje, ku mund të drejtoheni?
• A mendoni se rrahja është mënyra e zgjidhjes së problemeve?
• Nëse keni probleme, kujt mund t’i drejtoheni për problemet tuaja?

Neni 20: Kujdesi ndaj fëmijëve pa prindër  

Fëmija pa prindër ka të drejtë për dashuri dhe kujdes.

Diskutim me fëmijët e klasës, të cilët janë të ulur në rreth:
• Kush duhet të kujdeset për fëmijët, nëse nuk kanë prindër?
• Kush duhet të kujdeset për fëmijët, nëse prindërit nuk kujdesen si duhet?
• Në cilin rast themi se prindërit nuk kujdesen për fëmijët e tyre?
• Përveç prindërve, kush e ka për detyrë të kujdeset për fëmijët?

Tregimi për Ilirin
Na ishte njëherë një djalë i vogël i quajtur Ilir. Ai jetonte në një shtëpi të vogël, në 
periferi të qytetit. Jetonte me babanë dhe nënën e tij. Ishin një familje e lumtur, 
edhe pse nuk ishin të pasur. Prindërit e tij kënaqeshin me rritjen e djalit të tyre. Por 
kjo lumturi nuk zgjati shumë. Jeta e djalit të vogël papritur ndryshoi. Pasi në një 
aksident rrugor, Ilirit i vdiqën të dy prindërit. Këtu filluan edhe vuajtjet e tij. E çfarë 
mund të thuhet për një fëmijë i cili rritet pa prindër?
Për të tani kujdesej gjyshja e tij, një plakë e vuajtur, por e cila me dashuri shumë të 
madhe mundohej që sado pak të bënte Ilirin të mos ndihej keq.
Iliri rritej, por jeta çdoherë i bëhej më e vështirë. U detyrua të linte shkollimin dhe të 
fillonte të merrej me zanatin e farkëtarit, vetëm e vetëm të mbante gjyshen e tij të 
gjallë me ato pak të ardhura që siguronte. Zanatin e merrte nga një farkëtar rom, i 
njohur për këtë punë, i cili kujdesej shumë për Ilirin dhe mundohej që sa më tepër 
t’i jepte dashuri prindërore.
Kur ai u bë i njohur për këtë punë, dëgjuan të gjithë. Madje edhe Qendra për punë 
sociale, e cila ndjeu keqardhje se si më herët nuk kishte mundur të binte në gjurmë 
të këtij rasti për t’i dalë në ndihmë djalit të vogël. Kur Iliri humbi të gjitha shpresat 
se do të mund të priste një jetë më të lumtur, ndihma iu ofrua nga kjo Qendër, e cila 
i siguroi atij shkollimin e mëtutjeshëm. Kështu Iliri vazhdoi njëkohësisht të punonte 
në zanatin e tij dhe të vijonte mësimet. Pasi kreu shkollimin, ai hapi dyqanin e vet. 
Gjyshja e tij akoma kujdeset për të. Ndonëse një plakë e vjetër, dashurinë ndaj Ilirit 
e ka çdoherë e më të madhe.
Dhe tani, pas shumë vitesh, Iliri ndihet i lumtur.

Diskutimi: 
Lexohet tregimi, diskutohet me nxënës dhe kërkohet nga ta të hulumtojnë raste të 
këtilla për të cilat do të shkruajnë dhe diskutojnë në klasë.

Neni 21: Të drejtat e fëmijës

Fëmija e gëzon të drejtën që në procesin e birësimit konsiderata mizotëruese të 
jetë interesi më i lartë i tij

Objektivat: 
Në fund të orës së mësimit nxënësit duhet të jenë në gjendje të dinë:

• Domethënien e fjalës fëmijë , fjalës prind dhe familje;
• Kush është i afërm i fëmijës dhe përfaqësues ligjor i tij;
• Çka është birësimi dhe familja ushqyese ose birësuese;
• Cilat janë autoritetet ose organet përgjegjëse për vendosjen e fëmijës;
• Si bëhet birësimi (çfarë procedure ligjore ndiqet për birësim).

Fjalët kyçe:
Fëmijë, prind, familje, përfaqësues ligjor, birësim, ushqim, autoritet, procedurë lig-
jore

Mjetet mësimore (të nevojshme):
Fletë e fotokopjuar e formatit a4,  me përmbajtje të nenit 21 të kdf-së, lapsi,  fletorja, 
posterë, ngjitës shirit, gërshërë.

Struktura e orës:

Evokimi: (Breinstorming) 
Në fillim të orës arsimtari shtron pyetje për nxënësit, që ata të formojnë ide – men-
dime dhe të marrin pjesë në një diskutim aktiv:

• Çka kuptoni me fjalën fëmijë?	                                            
• Cili njeri mund të quhet prind?
• A kanë të gjithë fëmijët familje?
• Çka kuptojmë me fjalën familje?
• Kush përgatit ushqimin në familjen tuaj?
• Çka kuptojmë me fjalën ushqim?
• Cili ushqim u pëlqen më së shumti?
• A keni të afërm dhe cilët janë ata?
• Çka kuptoni me fjalën birësim?
• Si bëhet birësimi?

Realizimi i kuptimit: (di, dua të di, mësova)
Arsimtari në këtë fazë i jep secilit nxënës nga një fletë të fotokopjuar të formatit A4,  
me përmbajtje të nenit 21 të KDF-së dhe u jep për detyrë që të lexojnë paragrafët e 
këtij neni, duke mbajtur shënime për atë që dinë dhe për dituritë e informacionet e 
reja që duan të dinë më tepër.

Struktura e orës Teknika e mësimdhënies Koha

E Evokimi - (aktiviteti hyrës) Breinstorming - (stuhi mendimesh) 10 minuta

R Realizimi i kuptimit - (strategji zhvillimore) di, dua të di, mësova 20 minuta

R Reflektimi - (aktiviteti përfundimtar) kllaster (harta e trurit – mendjes) 10 minuta

Shënimet shkruhen në tabelë, sipas modelit të mëposhtëm:

Di Dua të di Mësova

1. 1. 1.

2. 2. 2.

3. 3. 3.

4. 4. 4.

Reflektimi: (Kllaster)
Arsimtari kërkon nga nxënësit që në grupe individualisht të shkruajnë nga një 
kllaster, më të cilin do të shprehin të gjitha njohuritë e tyre që kanë për birësimin. 
Pastaj diskutohet me tërë nxënësit në klasë dhe punohet e plotësohet punimi në 
tabelë me metodën kllaster.  

Detyrë shtëpie:
Të shkruhet një pesëvargësh për birësim.                                                        

I PAFUQISHËM

I VOGËL PRIND

VËLLAI USHQIM

BIRËSIMFAMILJE

FËMIJËMOTRA

KRIJESË

QENIE NËNA BABAI

GJYSHIAxha

KUJDESTARI

DAJAHALLA

PËRFAQËSUES 
LIGJOR

NENI 21 KDF NJERI I DAL-
LUAR

LIGJ

UDHËHEQJE

VLERË

AUTORITET

QEVERISJE NDIKIM

Neni 22: Ikja nga shtëpia

Fëmijët refugjatë kanë të drejtë për ndihmë dhe mbrojtje të veçantë

Ishte kohë lufte. Zjarrin mund ta shihje çdokund. Atmosferë e zymtë për të gjithë. 
Unë isha i ulur afër dritareve të shtëpisë sime dhe vazhdimisht vështroja jashtë. Shi-
heshin rrugët përplot me njerëz. Shiheshin pleqtë që ecnin në këmbë pa u ndalur 
dhe me shumë vështirësi. Shiheshin edhe fëmijët të kapur përdore nga nënat e tyre 
nga frika se do të humbnin rrugën. Shiheshin nënat me foshnje në gji, të lodhura e 
të rraskapitura.
Fillova të dridhesha. Mendoja se si do të ndihesha unë sikur ta shihja veten në aso 
gjendje.     
Duke menduar, filloi të dëgjohej një zhurmë e madhe në afërsi të shtëpisë sime. U 
hapën dyert dhe me rrëmbim policia na dëboi nga shtëpia. E kuptova se edhe unë 
tani do të jem në të njëjtën rrugë sikurse të tjerët.
Na dërguan në një vend të panjohur. Nuk kishim as bukë për të ngrënë e as ujë për 
të pirë. Vazhdimisht dëgjoja fjalën refugjat. Nuk e kuptoja më parë, por tani po e 
kuptoj se unë nuk jam asgjë tjetër, veçse një fëmijë refugjat.
A thua edhe sa kohë do të ndihem kështu?

Veprimtaria:
Ky tekst lexohet nga arsimtari dhe diskutohet me fëmijët. Më pas kërkohet nga 
ta që secili prej tyre të tregojë ndonjë ngjarje të njëjtë, që iu ka ngjarë ose e kanë 
dëgjuar nga të tjerët.

Diskutimi:
• �Si ndiheni kur jeni në ndonjë vend të pa-

sigurt?
• Përse ikin njerëzit nga shtëpia?
• �A janë fajtorë fëmijët që duhet të ikin nga 

shtëpia?
• �A keni parë ndonjëherë se si duket kampi i 

refugjatëve?
• A keni takuar ndonjëherë fëmijë refugjatë?
• �A ka mundësi t’u ndihmojmë fëmijëve ref-

ugjatë?

Neni 23: Nuni 10-vjeçar 

“Ti ke të drejtë për përkujdesje të veçantë, edukim që të ndihmon të zhvillohesh 
dhe të udhëhiqesh, nëse ke ndonjë paaftësi.”

Aktiviteti: 
Muzika dhe numri
Pjesëmarrësit janë të lirë të lëvizin nëpër klasë, ata kontrollohen nga udhëheqësi i 
lojës dhe regjistruesi. Fillon ritmi i muzikës dhe të gjithë pjesëmarrësit lëvizin nëpër 
klasë duke dëgjuar muzikën. Porsa të ndalet muzika, të gjithë duhet ta shikojnë ud-
hëheqësin se çfarë numri po u tregon dhe në shpejtësi bëhet grupi prej aq vetash, 
sa udhëzon numri i udhëheqësit.
Pastaj regjistruesi kontrollon grupet se a janë formuar me aq persona sa ka udhë-
zuar numri i treguar nga udhëheqësi dhe, nëse nuk është formuar grupi sipas num-
rit të dhënë, atëherë ata përjashtohen nga loja. 

Ky aktivitet vazhdon duke caktuar numra të ndryshëm, gjersa në fund të mbesin 
dy veta.

Diskutimi:
• A lëvizin të gjithë fëmijët në bazë të ritmit?
• A e dëgjojnë të gjithë fëmijët ritmin njësoj?
• Çfarë mund të vërejnë ata në lëvizjet e tyre?
• A janë të përqendruar ata te lëvizjet e shokëve të tyre? 

Veprimtaria:
Në vazhdim do të lexojmë një rrëfim për një ngjarje me një nxënës me aftësi të 
kufizuar, të ndodhur në një shkollë: 

Nxënësi i bankës së fundit
Nuni ishte nxënës i klasës së pestë. Ai kishte një të metë të vogël. Nuk dëgjonte 
mirë. Për këtë shkak nuk mund t’i përcillte me vëmendje mësuesit dhe gjatë gjithë 
kohës lëvizte sa majtas nga shoku i bankës, ose djathtas nga shoqja në bankën fq-
inje. Kjo i pengonte mësuesit. Andaj gjithë orën ia tërhiqnin vërejtjen për lëvizjet e 
shpeshta që bënte. Edhe nxënësit e klasës ankoheshin se po i pengonte, se po ua 
kopjonte detyrat, se po i pyeste se çfarë po thotë mësuesi etj. Për këtë arsye më-
suesi shpesh e dënonte Nunin, duke e ulur në bankën e fundit. I vetmuar, ai ndihej 
edhe më keq. Zgjatej të shikonte shokun në bankën para tij, por sërish i tërhiqej 
vërejtja: “Nun do të dalësh jashtë, rri urtë...!”  
Një ditë u shënua edhe në vërejtje.
Nuni ishte shumë i interesuar që të mësonte. Lexonte shumë bukur. Nganjëherë 
mësuesit i bënin vërejtje se ai fliste me zë shumë të lartë, ose me zë tepër të ultë, sa 
nuk dëgjohej mirë. Askush nuk e kuptonte hallin e tij. Një ditë mësuesi i historisë e 
nxori jashtë. I vuri mungesë, duke e shënuar edhe në vërejtje: “Përjashtim nga ora, 
për shkak të kopjimit nga shoku”, – kishte shënuar në mësuesi.
Ora e kujdestarisë:
Nuni në rend dite. “Ti po na prish klasën Nun”, – i ishte drejtuar kujdestari i klasës. 
Kritika i bënë edhe shokët e klasës: “Ose sillu mirë ose...”, – e kërcënonin ata. 
Nuni mendonte me vete: vallë, çfarë të bëjë që të jem edhe unë si këta? Askush nuk 
e kupton hallin tim. Unë nuk di se si t’ua shpjegoj atyre. Më vjen turp t’ua them se 
nuk dëgjoj mirë...

Kur filloi ora e mësimit, kujdestari i tha: “Nun, prej sot ti do ta vuash dënimin. Do 
të ulesh vetëm në karrigen afër derës”. Dera ishte afër katedrës së mësuesit. Edhe 
tabela ishte afër. Dhe Nuni dëgjonte mirë fjalët e mësuesve. 
Një ditë Nuni ngriti dorën. Kujdestari e pyeti: “Hë Nun, nuk je i kënaqur me dëni-
min?”. “Jo z. kujdestar. A ka mundësi të ma zgjasni dënimin”. “Pse o Nun?”, – e pyeti 
sërish arsimtari. “Po këtu jam më afër jush dhe po dëgjoj shumë mirë. Kam dëshirë 
që të qëndroj këtu”, – u përgjigj Nuni. 
Kujdestari e thirri prindin e Nunit. Ai i solli një vërtetim nga mjeku. Nuni dëgjonte 
vetëm 25%. Tani arsimtari u pendua shumë. I kërkoj falje Nunit dhe i tha: “Prej sot 
do të ulesh në bankën e parë”. Edhe shokët i kërkuan falje dhe i premtuan se do t’i 
ndihmonin që mësimet t’i ndiqte me rregull. Nga ajo ditë Nuni ndihej i gëzuar dhe i 
barabartë me nxënësit e tjerë.    

Reflektim:
• Ku gaboi fillimisht mësuesi?
• Cila e drejtë e Nunit ishte shkelur?
• Si u sollën shokët me të në fillim dhe në fund?
• Si ndihej Nuni në fillim dhe si ndihej në fund? 
• Analizoni me kujdes çdo veprim të mësuesve. 

Neni 24: Pushimet e mia

Çdo person e ka të drejtën e pushimit dhe argëtimit.

Që në fillim të orës, mësimdhënësi fton fëmijët të ulen në rreth dhe të fillojnë lojën. 
Secili fëmijë duhet të zbathë njërën këpucë dhe ta gjuajë në mes të rrethit. Pastaj 
të gjithë mbyllin sytë dhe me sy të mbyllur e marrin nga një këpucë në mes, pa e 
ditur se kujt i takon. (Mësimdhënësi u ndihmon, sepse fëmijët i kanë vazhdimisht 
sytë e mbyllur). Pasi që të gjithë marrin nga një këpucë, hapin sytë dhe secili duhet 
të tregojë se këpucën e kujt e ka marrë. (Kjo lojë ndihmon nxënësit në shoqërimin 
sa më të mirë me njëri-tjetrin).

Më pas, deri sa të gjithë kanë pranë vetes këpucën e dikujt tjetër, pason komentimi:
• Si e ndiet veten kur me sy të mbyllur duhej të ecnit?
• �Si e ndiet veten kur i hapët sytë dhe patë se këpuca në dorën tuaj i takonte dikujt 

tjetër?
• �A ndodh ndonjëherë që ju pa dashje merrni diçka që nuk është e juaja? Trego 

një rast!
• A keni dëshirë të luani?
• A mendoni se loja dhe argëtimi ndihmojnë zhvillimin tuaj?

Veprimtari:
Lexoni tekstin dhe diskutoni me nxënës.

Pushimet dimërore
Ja mbaroi edhe gjysmëvjetori i parë. Të gjitha fytyrat e fëmijëve janë të qeshura nga 
gëzimi që do të pushojnë. Bora kishte mbuluar çdo gjë dhe buzëqeshja e fëmijëve 
shtohej edhe më tepër kur e shikonin borën, e cila do t’i kënaqte ata këtë pushim. 
Me vrap shkuan në shtëpitë e tyre për t’i lënë çantat dhe për të vazhduar argëtimin 
e tyre. 
Kaluan tri-katër ditët e para të pushimit dhe unë kënaqesha çdo ditë e më shumë. 
Sot, kur po përgatitesha të dal, nëna më ndaloi. Më qortoi, duke më thënë se do të 
më dënonte, në qoftë se unë nuk kap librat që të mësoj. Fillova të qaj dhe u mun-
dova ta bind nënën time se mua më takon që pushimin që kam ta bëj ashtu siç dua 
unë. Por ajo këmbëngulte duke më kërcënuar vazhdimisht.
Oh, sa keq e ndjeva veten atë ditë. U mbylla në dhomë. Librat i kisha hapur gjithandej, 
por kot. Mendja më rrinte te loja. Shikoja nga dritaret fëmijët e tjerë duke lozur me 
borë dhe vërtet ndihesha keq. Tani kisha dëshirë që mësimi të fillojë sa më shpejt. 
Mendoja se të paktën atëherë do të mësoj, sepse e kam obligim. Kaluan edhe dy 
ditë të tjera dhe unë ashtu i dënuar ende qëndroj i mbyllur në shtëpi. Më thoni ju o 
shokë, a është e drejtë kjo?!

Komenti:
• A mendoni se ka shkelje të të drejtave në këtë tekst?
• Kujt i janë shkelur të drejtat?
• Cilat të drejta i janë shkelur?
• Çfarë mendoni për sjelljet e nënës në këtë tekst?
• Si do ta kishit zgjidhur ju problemin po ta kishit të njëjtin rast?
• Tregoni se a keni përjetuar diçka të këtillë në familjen tuaj?

Neni 25: Unë dhe shokët e mi

Fëmijët kanë të drejtë që të bëjnë ekzaminimin shëndetësor periodik, nëse janë 
në kujdestari larg shtëpisë.

Objektivat:
• Nxënësit do të shprehin mendimet dhe ndjenjat e tyre për fëmijët që janë lar-
guar nga shtëpia.
• Nxënësit do të dramatizojnë dhe parashikojnë nenin 25.
• Nxënësit do të nxjerrin përfundimet në lidhje me nenin 25.

Aktiviteti hyrës (3 – 4 min): 
Mësimdhënësi sjell në klasë fotografi të ndryshme, vizatime apo copa të prera nga 
gazeta dhe revista të ndryshme, ku paraqiten kolona të refugjatëve kosovarë, ndon-
jë fëmijë i vetmuar, ndonjë fëmijë pranë ambulancës dhe foto të ngjashme. Fotot 
shpërndahen në grupe dhe udhëzohen fëmijët t’i vështrojnë me vëmendje për 2 – 3 
minuta. 

Struktura e orës:
Bashkëbisedim (5 – 6 min): 
Me nxënësit zhvillohet një bashkëbisedim lidhur me fotografitë e para.

Pyetje për bashkëbisedim:
• Çfarë shihni në këtë fotografi?
• Cilët mendoni që janë këta njerëz?
• Çfarë mendoni se ka ndodhur me ta? Ku?
• Po për djalin e vogël që vëreni, çfarë mendoni?
• A do të kujdeset dikush për të?
• Për çfarë do të ketë nevojë ai?

Dramatizimi (20 min): 
Pasi që mësuesja ka caktuar nxënësit që do të luajnë rolet, ajo u jep aktorëve të 
zgjedhur nga një kopje të tekstit (ose mund t’ua ketë dhënë më parë që ta përgatisin 
rolin).
Porositen nxënësit e tjerë që të përcjellin me vëmendje interpretimin dhe dialogët e 
shokëve, se pastaj do të diskutojnë rreth tyre.

Tea: 	 Çfarë ke, nuk ndihesh mirë?
Joni: �	� Nuk e di … Koka po më dhemb, më duket se do të rrëzohem, gjithçka më 

sillet vërdallë.
Ana: 	 Mos je i sëmurë? A u ke treguar prindërve?
Joni: ��	� O, po ju e dini që unë këtu jam i huaj… Sa më ka marrë malli për shtëpinë 

time, për familjen, për kopshtin ku luaja, për shokët, mësuesen time… për 
gjithçka.

Toni: 	 Vallë, nuk ndjehesh mirë në mesin tonë?
Joni: �	� Jo, por… s’e di, kur më bie ndërmend lufta, dridhem i tëri, gjithçka më 

bëhet lëmsh… më shtrëngon barku dhe më zihet fryma…
Tea: �	� Ah, sa keq më vjen! Natyrisht, ne e kemi ditur, por nuk mund ta merrnim me 

mend se ndjehesh kaq keq.
Joni: 	� Do të doja të kisha mbetur me familjen time, në shtëpinë time, edhe pse e 

di se atëherë… 

Ana: 	 Të lutem, mos fol gjëra të tilla!
Ema: 	� Ti na ke neve, ne të gjithë do të të ndihmojmë të bashkohesh me familjen 

tënde.
Joni: 	 Nëse ata janë akoma gjallë dhe nëse unë do të duroj këtë gjendje në të cilën 
jam…
Toni: 	 Mos fol ashtu, atëherë ti s’na paske dashur fare, s’na paske fare shokë…
Joni: 	 Jo, por unë…
Ema: 	 S’ka por, ti je shoku, je vëllai ynë.
Toni: 	�� Të shkojmë së bashku të bisedojmë me mësuesen dhe kujdestarët e tu. 

Mendoj që të nevojitet ndihma e mjekut. 
Ana: 	 Dhe pastaj do të shohim për familjen dhe vendlindjen tënde.

Të gjithë: Kur ti je i sëmurë, ke të drejtë të marrësh ndihmën dhe përkujdesjen për 
të cilën ke nevojë.

Një fëmijë, i cili me detyrim e ka lënë vendin e tij, gëzon të gjitha të drejtat që 
gëzojnë fëmijët e vendit ku ka shkuar. Nëse është fare i vetëm, atëherë shteti ku ka 
vajtur duhet ta mbrojë e përkrahë atë fëmijë.

Reagimi i aktorëve dhe shikuesve (10 min)
Zhvillohet një bashkëbisedim me nxënësit rreth dramës së interpretuar.

Pyetjet për bashkëbisedim: 
• Si u ndjeve në rolin e Jonit?
• Çfarë mendon për fjalët e shokëve?
• A t’u duk se ta lehtësuan dhimbjen?
• Po Tea, Toni, Ema e Ana si u ndjenë?
• A mendoni se mund të ndihmojmë shokun apo shoqen në rast nevoje?
• Si mund të ndihmojmë?
• Çfarë mund të bëjmë ne për ta?
• Po të tjerët?

Pyetjet për nxënësit shikues:
• Si u ndjetë gjatë kësaj drame?
• Çfarë konkludimesh mund të nxjerrim?
• Çfarë duhet bërë për fëmijët nën përkujdesje?
• Kush duhet të kujdeset për ta? Si?

Mësimdhënësi paraqet nenin 25 nga Konventa e KB-së mbi të Drejtat e Fëmijëve 
(Shtetet palë i njohin fëmijës, për të cilin është vendosur nga autoritetet kompe-
tente për të qenë nën përkujdesje, mbrojtje ose trajtim fizik a mendor, të drejtën 
e një ekzaminimi periodik të këtij trajtimi dhe të çdo rrethane tjetër lidhur me këtë 
vendosje).

Veprimtari shtesë:
Në dispozicion (nëse kemi kohë për orën e ushtrimeve ose, si alternativë, për re-
flektim)
- Mund të përdoret teknika e Kubinit.
Nxënësit udhëzohen të mendojnë pak për nenin 25 të Konventës së KB-së mbi të 
Drejtat e Fëmijës dhe pastaj të bëjnë një shkrim të lirë rreth tij përmes 6 faqeve të 
Kubit:

Përshkruaje:			   Formën, mënyrën e shkrimit, subjektin etj.
Krahasoje:			   Me kë ngjason? Nga se ndryshon?
Shoqëroje:			�   Çfarë ju vjen në mendje? Me çfarë mund ta shoqëro-

ni?
Analizoje:			   Tregoni si është shkruar? Pse?
Zbatoje:			�   Si mund të përdoret? Kur mund të përdoret? Për kë 

vlen?
Arsyeto për ose kundër tij:	 Është i mirë apo i keq ky nen? Pse?

Neni 26: Dua e sëmurë

Fëmija ka të drejtë për përfitime dhe përkrahje nga sigurimet shoqërore, duke e 
përfshirë edhe sigurimin social.

Veprimtaria: 
Lexohet teksti i poshtëshënuar dhe pastaj diskutohet me nxënës:

DUA është emri i vajzës për të cilën do të flasim. Një vajzë e bukur 11-vjeçare. Ajo 
ka ardhur në shkollën tonë. Vajzë shumë e dashur për të gjithë. Një ditë në shkollë, 
Dua ishte shumë e heshtur. Asnjëri nga ne nuk e kuptuam se çka e mundonte. Të 
nesërmen nuk erdhi fare. E morëm me mend se diçka kishte ndodhur me të. Më 
vonë e kuptuam. Ajo ishte e shtrirë në spital. Të ardhurat e familjes së tyre janë 
shumë të dobëta. Babai dhe nëna e saj nuk punojnë. Ata marrin ndihma shumë të 
vogla nga shteti.
Dua kishte pasur dhembje të mëdha të barkut dhe prindërit e saj ishin detyruar ta 
dërgonin në spital në orët e vona të mbrëmjes. Ajo duhej t’i shtrohej një opera-
cioni, por duke ditur se në spitalet tona nuk ka çdoherë barëra të mjaftueshme për 
pacientët, babai i saj u detyrua të blejë barërat për vajzën e saj. Por si t’i blejë? Me 
çka t’i blejë ato, kur të hollat që i merr nga shteti nuk i mjaftojnë as për ushqimin 
elementar për fëmijët e tij. U detyrua të thyejë një nga xhamat e një barnatoreje për 
të shpëtuar jetën e vajzës.
Të nesërmen, në mëngjes, ai pa dy policë që po i afroheshin spitalit…(vazhdon). 

Diskutimi: 
• A mendoni se ka shkelje të të drejtave? 
• Kujt mendoni se i janë shkelur të drejtat?
• A ka pasur mënyrë tjetër të ndihmohet fëmija i sëmurë?
• Kush duhet të jetë përgjegjës për shëndetin e fëmijës?
• �Çka do të ndodhte me Duan, sikur babai i saj nuk do ta thyente xhamin e bar-

natores?

Pas diskutimit, vazhdon mësimdhënësi të lexojë tekstin...

Policët ishin të sjellshëm dhe pritën për pak çaste deri sa iu afruan babait të Duas. 
E pyetën atë për vajzën e tij dhe pasi që kuptuan se Dua po shërohet, ngadalë ia 
lidhën duart të gjorit. E arrestuan. 
U akuzua për thyerjen e xhamave të barnatores. Pas vendimit të gjyqit, ai u dënua 
me 20 ditë burgim për shkelje të kodit civil. 

Diskutimi:
• A mendoni se ka pasur këtu përsëri shkelje të të drejtave?
• A mendoni se babai i Duas ka vepruar mirë me thyerjen e xhamave?
• A mendoni se është dënuar drejt?
• Kush duhet të japë përgjegjësi për sigurimin e çdo familjeje?
• �A mendoni se secili fëmijë i regjistruar duhet të ketë një xhirollogari të hapur në 

njërën nga bankat ku ata jetojnë?
• Si mund të funksionojë kjo?

Neni 27: Lulja e mrrekullive 

Fëmija ka të drejtë për standard jetësor të përshtatshëm për zhvillimin e tij fizik, 
moral, psikik, shoqëror dhe shpirtëror.

“Në qoftë se do të mblidhnim lotët e gjithë fëmijëve të botës, do të krijohej një 
liqe i madh, nga i cili do të prodhohej energji, por çmimi i saj do të ishte shumë i 
lartë…”

(Citat i marrë nga Xhani Rodari)

Çka mendoni për këtë citat? – diskutim. 

Veprimtaria: 
Ndahen nxënësit në pesë grupe dhe u jepen sqarime për punën e mëtutjeshme.
Petalet e lules me ngjyra të ndryshme përgatiten nga mësimdhënësi dhe u shpërn-
dahen fëmijëve në grupe. Detyra e tyre do të jetë që si grup të bëjnë identifikimin 
e nevojave dhe të dëshirave për secilin fëmijë. Të shkruhen ato në petale dhe të 
ngjiten. Më pas, i vendosin në muret e klasës dhe fillojnë të bëjnë prezantimin e 
tyre. Pas prezantimeve të secilit grup, nisin diskutimet rreth secilës dëshirë e nevojë 
të shkruar në petale.

Më pas, nxënësve u jepet edhe një detyrë: secili grup shpreh mendimin se çfarë 
kuptojnë me shprehjet:

grupi 1 – zhvillim fizik i fëmijës.
grupi 2 – zhvillim psikik i fëmijës.
grupi 3 – zhvillim moral i fëmijës.
grupi 4 – zhvillim shoqëror i fëmijës.
grupi 5 – zhvillim shpirtëror i fëmijës. 

Pasi që të lexohen mendimet e grupeve për zhvillimet e fëmijës, mësimdhënësi 
lexon nenin 27 dhe e sqaron më gjerësisht këtë nen dhe zhvillimin e fëmijës.

Neni 28: �Arsimimi gjithëpërfshirës

Çdo njeri duhet të respektojë rendin shoqëror që është i nevojshëm për sigurimin 
e gjithë këtyre të drejtave.

Puna:
Individuale, në dyshe, frontale

Objektivat:
Në fund të orës mësimore nxënësit duhet të dinë:

1. Në cilin grup të të drejtave të fëmijëve bën pjesë Neni 28 i Konventës.
2. Të identifikojnë shkaqet e braktisjes së shkollës nga disa nxënës.
3. Sa janë të favorshme përvojat ndërkombëtare në lëmin e arsimit në aktualitetin 
kosovar.	

Fjalët kyçe: 
Shkollimi, komuniteti rae, (pa)barazia, gjinia, shkaqet.

Mjetet mësimore: 
Tekst i zgjedhur, letër e bardhë A-4, flipçart ose projektor.

Struktura e.r.r. e orës mësimore:

Fazat e orës Teknikat e përdorura Koha

E Parashikimi me fjalë kyçe 13 minuta

R Ruaje fjalën e fundit për mua 22 minuta

R Ese pesëminutësh 10 minuta

Ecuria e punës:

Hapi 1: (Aktiviteti hyrës) (2 min) (frontale)
Mësuesi kërkon nga nxënësit përgjigje të shpejta aklamative në pyetjet që i ka të 
shkruara në flipçart apo të projektuara në tabelë:
	
1. Ylberin e adhuroni:		  a.  Pse shfaqet rrallë? 
				    b. Që është një hark i madh?
				    c. Për ngjyrat që ka?

2. Më shumë i adhuroni:	 a. Lulet njëngjyrëshe?
				    b. Lulet shumëngjyrëshe?

3. Më mirë ju bën:		  a. Ushqimi njëvitaminësh?
				    b. Ushqimi shumëvitaminësh?

4. Koloriti:			   a. Krijon monotoninë?
				    b. Thyen monotoninë?

Përgjigjet e aklamuara, (sigurisht ato të fundit), nënvizohen nga mësuesi, i cili i 
lavdëron nxënësit për përgjigjet gjatë këtij aktiviteti.

Hapi 2: (“Parashikimi me fjalë paraprake”) (11 min) (në dyshe)
Mësuesi kërkon nga nxënësit që në kohë prej 7 minutash, në fletët A-4, të shkruajnë 
nga një ese (tregim të shkurtër), duke pasur për motiv këto fjalë: SHKOLLIMI, RAE, 
(PA)BARAZIA, GJINIA,  SHKAQET.
Mësuesi e përcjell punën e nxënësve në grupe, u lejon edhe një minutë shtesë 
për përmbylljen e  esesë. Nga një përfaqësues prej secilit grup e lexon esenë para 
klasës. Mësuesi i lavdëron nxënësit për laramani idesh dhe thurje të mirë të ideve.
Varësisht sa ka kohë, mund të zhvillohet diskutim i shkurtër.
		   
Hapi 3: (Ruaje fjalën e fundit për mua) (22 min) (individuale)
Nxënësit udhëzohen nga mësuesi të lexojnë me kujdes tekstin ,,Arsimimi i 
pjesëtarëve të RAE-s’’, duke i porositur që të nënvizojnë secili sipas përjetimit të tij 
një (apo disa) citat që e mendojnë si më qenësor. Citatin e zgjedhur nxënësit do ta 
shënojnë në fletën A-4, në pjesën e pasme të së cilës do ta shkruajnë komentin e 
tyre për atë citat.
Njëri nga nxënësit do ta lexojë para klasës citatin e zgjedhur, ndërkohë që nxënësit 
e tjerë e dëgjojnë me vëmendje, mundësisht e përcjellin edhe me të lexuar të tek-
stit.
Mësuesi kërkon komentet e disa nxënësve lidhur me citatin e zgjedhur nga shoku 
i tyre. Komente mund të bëjë edhe vetë mësuesi. Më së fundi kërkohet të lexohet 
komenti i shkruar i vetë nxënësit që e kishte zgjedhur citatin, me kusht që të mos 
lejohet diskutim tjetër pas kësaj, meqë të drejtën e fjalës së fundit e ka nxënësi që 
e ka zgjedhur citatin.
E gjithë kjo përsëritet edhe me disa nxënës të tjerë.

Hapi 4: (Ese pesëminutësh) (10 min) (në dyshe)
Pas leximit individual të tekstit, pas leximit të citateve të zgjedhura të disa nxë-
nësve si dhe pas të gjithë atyre komenteve dhe diskutimeve të zhvilluara, mësuesi 
kërkon nga nxënësit që në dyshe, për pesë minuta, të formulojnë një ese të shkurtër 
përmbledhës nga aktiviteti paraprak. Këtë ese mund ta përcjellë edhe një pyetje 
domethënëse lidhur me aktivitetin e zhvilluar.
Mësuesi kërkon që dy-tre nxënës t’i lexojnë esetë e tyre dhe të diskutohet shkurt 
për to. 
Së fundi, mësuesi i bën me dije klasës se lënda e trajtuar në këtë orë mësimi 
rregullohet me nenet 28-29 të Konventës universale për të drejtat e njeriut, tekstin 
e të cilave nene e projekton në tabelë.

Hapi 5: (Detyrë shtëpie)   
Mësuesi kërkon nga nxënësit që esetë e shkurtra, të punuara në klasë, t’i zgjero-
jnë në shtëpi, duke sajuar tregime interesante, duke i elaboruar edhe me shembuj 
eventualë nga mjediset e tyre jetësore që kanë të bëjnë me këtë tematikë.

VËREJTJE: 
1. �Teksti ”Arsimimi i pjesëtarëve të komunitetit RAE”, bashkangjitur planifikimit të 

kësaj ore mësimi, është marrë nga libri “Vlerësimi i situatës së përgjithshme të 
pozitës së të drejtave të fëmijëve të komunitetit RAE”, faqe 9, 10, 11. 

2. �Shkurtesa RAE emërton komunitetin rom-ashkali-egjiptian. 

Neni 29: Qëllimet e arsimimit

Fëmijët kanë të drejtë të ndihen mirë në shkollë

Tregimi për Jetën
Quhem Jeta. Jam 14-vjeçare. Jam e lindur në një familje të varfër fshatare. Meqë 
prindërit e mi kishin edhe shumë fëmijë të tjerë, lindja ime nuk e gëzoi askënd. Kur 
isha ende e vogël, më mësuan si t’i ndihmoja nënës rreth punëve të shtëpisë. Disa 
nga shokët e mi luanin jashtë, por unë nuk mund t’iu bashkohesha. Pas një kohe, 
m’u lejua të shkoja në shkollë. Isha shumë e lumtur. Ndihesha shumë mirë në shkol-
lë. Kisha shumë shokë e shoqe. Mësuesi ishte shumë i mirë. Gjithashtu edhe klasa 
ime ishte shumë e mirë. Por kjo lumturi nuk më zgjati shumë. Pasi mbarova klasën 
e katërt, prindërit më ndaluan nga shkolla, sepse nuk kishin kushte për të paguar 
shkollimin tim. U dëshpërova shumë. Jeta më shkoi duke bërë punët e shtëpisë.

Diskutimi: 
Lexohet teksti nga arsimtari dhe diskutohet pak për atë se çfarë ndjejnë nxënësit 
për Jetën.

• A mendoni se e drejta për arsimim është përparësi?
• Kush duhet të jetë përgjegjës që fëmijët të shkollohen?
• Për çfarë shkaqesh disa fëmijë nuk shkojnë në shkollë?
• Pse thuhet se shkollimi është e drejtë dhe jo detyrim e përgjegjësi?
• Çfarë pune mund të punojë ai i cili nuk shkollohet?
• Kush është përgjegjës që fëmijët të ndihen mirë në shkollë?
• Si e ndieni ju veten kur vini në shkollë?  

Neni 30: Të mësojmë të recitojmë

Në shtetet ku ekzistojnë pakica etnike, fetare apo gjuhësore, ose persona me 
origjinë autoktone (indogjene), një fëmije që i përket një minoriteti ose është 
autokton, nuk mund t’i mohohet e drejta për të pasur kulturë të vet, të ushtrojë 
dhe praktikojë fenë e vet, ose të përdorë gjuhën e vet së bashku me anëtarët e 
tjerë të grupit të tij.
	
Arsimtari e lexon poezinë, ndalet në secilën pjesë të poezisë dhe e diskuton me 
fëmijët. Më pas u jepet fëmijëve që të mësojnë poezinë me role.

Pjesa e parë  - Roli: Shqiptare
Kur jeta të do, duaje edhe ti atë
Kur dikush të respekton, mos e urrejë atë

Mos e shiko racën, mos e shiko gjininë
Shikoje mirësjelljen, respektoje drejtësinë

Pjesa e dytë  - Roli: Indiane
Ja këtu fëmijë të ndryshëm, të zi, të verdhë, të bardhë
Por kjo nuk ka rëndësi, ne të gjithë jemi të njëjtë.

Njëri mendon kështu, tjetri ashtu, e i treti krejt ndryshe
Por kjo nuk ka rëndësi, ne të gjithë jemi të njëjtë.

Njëri katolik, tjetri budist e i treti mysliman
Por kjo nuk ka rëndësi, ne të gjithë jemi të njëjtë.

Njërin e kupton, tjetrin shumë më pak e të tretin aspak
Por kjo nuk ka rëndësi, po shoqërohemi, të gjithë jemi të njëjtë.

Pavarësisht nga prestigji, çdokush le ta ketë të qartë
Para Zotit dhe para ligjit, të gjithë jemi të barabartë. 

Pjesa e tretë  - Roli: Myslimane
Ndoshta edhe feja juaj dikë e pengon
Por duhet të kemi respekt, se çdo njeri beson në fenë e vet.

Nuk guxojmë të fusim pyka e ndarësi
S’ka rëndësi ku lutemi, në kishë apo xhami.

Pa marrë parasysh se çfarë na vlon në kokë
Zoti në qiell e atdheu në tokë, janë dy gjëra që nuk mohohen.

Mbi të gjitha diellin unë e adhuroj
Të varfër e të pasur që i ngrohë njësoj.

Pse t’ia gërmojmë truallin e largët njëri, tjetrit si të ishim urith
Botën e kemi shtëpi të përbashkët, në të ka vend për ne të gjithë.

Pse nuk është bota si klasa ime, çerdhe respekti e tolerance?
Ku as nuk flitet për mosdurime, pa dallim feje, kombi a race.

Të gjithë fëmijët e kësaj bote, qëndrojnë pas një propozimi
Jeta ime, jeta jote, të lidhen me shenjë barazimi.

Ndonëse të vegjël me trup e me moshë jemi, në faqe ditari shkruajmë
Ne prej askujt nuk duam lëmoshë, veçse drejtësi, respekt, barazi!      

Pjesa e katërt  - Roli: Zezake
Shëmbëllim i Zotit në tokë është njeriu
Si ai lëkurëbardhi e ai lëkurëziu.

Kushdo që ka një grimë ndërgjegje, le ta ngritë zërin deri tek Zoti
Fëmijët nuk janë plaçka për tregje, e këtë zezakët e pësuan që moti.

Pjesa e pestë  - Roli: Hindase
Ne jemi fëmijë, nuk ka rëndësi a jemi të bardhë apo të zi.
Por ne duam drejtësi dhe barazi, paqe dhe lumturi

Duhet të jemi të barabartë të respektojmë çdo njeri
E sidomos të vjetrit që janë shumë me rëndësi.

Kudo që të takohemi, kudo që të shkojmë
Edhe popujt tjerë duhet t’i respektojmë.

Mos më ndalo kur unë të flas, nuk dua askush të më ndërpresë.
Shprehe mendimin çfarëdo që të jetë, por mos e lëndo tjetrin, sepse nuk është e 
drejtë.

Është e drejtë legjitime që më përket mua
Të mendoj me kokën time ashtu si di dhe si dua.

Ndoshta fjalët e mia janë të kota apo ju nuk mund t’i kuptoni
Sepse tani ndryshe sillet bota.

Unë e çmoj kontributin tuaj, dhe pse me fëmijët e fesë tjetër të mos luaj;
Edhe ata kanë prindër ashtu siç kam unë, gjithashtu të drejta që respektohen çdo-
kund.

Pjesa e gjashtë - Të gjithë së bashku
Pa dallim feje, kombi a ngjyre, le ta kuptojnë përfundimisht
Fëmijët i kanë të drejtat e tyre,  të garantuara ndërkombëtarisht.

’’Kushtetuta e fëmijëve’’
(poezi) Abdullah Thaqi

Neni 31: Kushtetuta e fëmijës
  
Shtetet palë i njohin fëmijës të drejtën të pushojë dhe të argëtohet, të praktikojë 
lojëra dhe veprimtari çlodhëse, në përshtatje me moshën, si dhe të marrë pjesë 
lirisht në jetën kulturore dhe artistike.
                                      
Objektivat: 
Në fund të orës mësimore nxënësit duhet të jenë të aftë:

• Të lexojnë qartë dhe pa gabime poezinë
• Ta përshkruajnë kuptimin e saj themelor
• Të gjykojnë drejt mbi idetë e mesazhet e autorit

 
Struktura e orës:

Fazat e orës Teknikat e përdorura Koha

E Parashikimi me terma paraprak (fjalët kyçe) 10 minuta

R Ditari dy pjesësh                          20 minuta

R Pesëvargëshi 10 minuta

Evokim: 
Nxënësit i ndaj në grupe(4-6) dhe shkruaj katër fjalë të nxjerra nga vjersha “Kushtetuta e 
Fëmijëve’’ të autorit Abdullah Thaqi: e drejtë, fëmijë, botë, ngjyrë, narkotikë.
Pastaj nxënësit mendojnë e diskutojnë në çifte dhe në grupe për fjalët e shënuara mbi 
bazën e parashikimeve e të asociacioneve. Pasi diskutojnë dhe japin mendimet e tyre, nxë
nësit shkruajnë për pesë minuta një shkrim të lirë, ose ndërtojnë një rrëfim personal, që 
gjithnjë do të ketë për bazë fjalët kyçe. Në fund, dy ose tre nxënës lexojnë shkrimet e tyre.

Realizim kuptimi: 
Nxënësit fillojnë leximin e vjershës, jo të tërën përnjëherë, por me ndalesa. Vjersha 
ka katër ndalesa. Para se të fillojnë leximin, nxënësit do të udhëzohen të vizatojnë 
në fletoret e tyre një tabelë në dy shtylla dhe pas çdo ndalese të shkruajnë: në 
shtyllën e parë pjesë teksti që ua tërheq më shumë vëmendjen, ndërkaq në shtyllën 
tjetër do të japin përgjigje në pyetjet:

1. Çfarë kishte të veçantë pjesa e zgjedhur?
2. Çfarë ju nxiti të mendoni?
3. Çfarë pyetjesh keni?

Pas kësaj pyes nxënësit për problemet që ata i veçojnë dhe i shënojnë në tabelë 
gjatë leximit. Pas përfundimit të leximit, nxënësit udhëzohen të lexojnë vjershën 
sërish, tash në tërësi dhe diskutojnë në grup.

Reflektimi: 
Pas kësaj kërkoj nga nxënësit që përmes “pesëvargëshit” të paraqesin kuptimin 
e mësimit, së pari në mënyrë individuale, pastaj në çifte dhe së fundi në grupe. 
Kështu që çdo grup bën një përmbledhje të të dhënave për këtë tregim.
Në këtë mënyrë do të bëhet dhe një reflektim për atë që u mësua. Punimet e bëra 
në tabak të bardhë do t’i varim në muret e klasës, me ç’rast nxënësit do të kenë 
mundësi të vëzhgojnë dhe të vlerësojnë punën e grupeve të tjera dhe të bëjnë kra-
hasimin e punimeve mes grupeve.



Ne nuk kemi votë, por kemi të drejta...

53

P.sh.:
• Të drejtat e fëmijëve
• Të nevojshme, të domosdoshme
• Realizohen, respektohen, mbrohen
• Themel i lirisë, drejtësisë dhe paqes në botë.

Neni 32: Nuk dua të punoj, se jam fëmijë

Fëmija ka të drejtë të jetë i mbrojtur nga shfrytëzimi ekonomik dhe nga kryerja e 
çdo pune që paraqet rrezik ose që e cenon edukimin e tij, që e dëmton shëndetin 
apo zhvillimin e tij fizik, mendor, shpirtëror, moral ose shoqëror.

Fëmijët në punë duke mbledhur kanaçe mbledhjen e kanaqeve:

Puna në klasë bëhet në grupe. Të gjitha grupeve u jepet kjo fotografi dhe secili grup 
e analizon mirë. Diskutohet me nxënës mënyra e punës së tyre, pasojat e punës, 
përfitimet e tyre dhe po ashtu edhe dëmtimet e fëmijëve të cilët punojnë.

Pasi mësimdhënësi lexon me kujdes edhe nenin 32, kërkon nga nxënësit që secili 
grup të angazhohet me punimin e një posteri, ku mbrohen fëmijët nga puna fizike. 
Shpallet posteri më i bukur i klasës dhe shpërblehet nga mësuesi.

Neni 33: Fundjava e mikut tim 

Fëmijët kanë të drejtë të mbrohen kundër përdorimit të narkotikëve dhe kundër 
angazhimit të tyre për prodhimin ose shpërndarjen e tyre.

Objektivat: 
Pas kryerjes së aktivitetit, nxënësve ju jepet për detyrë të lexojnë ditarin “Fundjava 
e mikut tim” shkruar nga Ali Qerimi.

• T’i lexojnë nenet e të D/F
• T’i komentojnë nenet
• Të komentojnë ditarin e autorit dhe të gjykojnë drejt lidhur me mesazhet e au-
torit.

	
Stuktura e orës:	

Të drejtat në timon

Qëllimi: 
Ky aktivitet përdor eksperiencë jete si bazë për të menduar mbi mënyrën se si ne 
mbrojmë të drejtat tona dhe ato të të tjerëve.

Momente për të mësuar: 
Në jetën tonë ne kemi mbrojtur të drejtat tona dhe ato të të tjerëve, edhe në qoftë 
se nuk përdorim gjuhën e “të drejtave”

Çfarë na nevojitet: 
Tabelë apo copa të mëdha letre.

Koha: 
Rreth një orë.

Si ta bëjmë: 
Ky është një aktivitet për grupe me rreth gjashtë vetë, në një klasë të madhe.
Klasa ndahet në grupe me nga 6 vetë, me një ndihmës për secilin grup. Ndihmësi 
pyet secilin nxënës në grup të kujtojë një kohë kur ata “ngritën zërin” për të drejtat e 
tyre apo për të drejtat e shokëve (p.sh. nxënësit mund të kujtojnë momentet kur ata 
kanë mbrojtur shokun ose i kanë treguar dikujt për vepra jo të mira të shokëve (për 
drogë)). Dhe kjo diskutohet në grup. Në fund të 5 minutave, çdo person në grup 
duhet të ketë gati informacionin që vijon:

• Një rast kur unë “ngrita zërin” për të drejta
• Çfarë ndodhi
• Ku ndodhi	
• Motivi, pse ngrita zërin
• Kush apo cilat ishin burimet e mia të mbështetjes.

Ndërkohë që ata po mendojnë, ndihmësi vizaton një timon të madh me rreze që 
dalin nga qendra.
Ndihmësi i secilit grup tani pyet ato që secili të tregojë historinë e tij që ka të bëjë 
me Nenin 33 dhe temën “Fundjava e mikut tim”

Ndërkohë që çdo anëtar i grupit tregon historinë, ndihmësi shkruan se ku ka ndod-
hur secili incident në njërën prej hapësirave të timonit. Për ta bërë të shkruarit më 
të lehtë, ndihmësi mund ta përmbledhë çfarë u tha, në rast se anëtarët e grupit 
bien dakord.
- Kur çdo anëtar e shkruan historinë e vetë, ndihmësi mund t’i përdorë pyetjet e 
mëposhtme për të nxjerrë momentet për të mësuar.

Pyetjet:
• �A ishin të ngjashme/të ndryshme eksperiencat tuaja? Për shembull a kanë ndod-

hur ato në ambient publik/privat, në punë/shtëpi?
• �A kishte vende apo persona të caktuar që ishin njëkohësisht edhe të mirë, edhe 

të këqij?
• �A e përmend ndonjëri ligjin apo autoritetin si burim mbështetjeje? Pse? Pse jo?
• �Si u ndjetë kur kujtuat rastin kur ”ngritët zërin”?
• �A ishin ato eksperienca pozitive? Pse? Pse jo?
• �A kemi pasur dikush nga ne mbështetje nga shokët/kolegët/familja? Pse men-

doni se kjo lloj mbështetjeje është e dobishme, kur ne kërkojmë të drejtat e 
njeriut?

Zgjedhjet:
Ky aktivitet është shumë fleksibil. Ai mund të përdoret për ta analizuar ndonjë lloj 
eksperience me ndonjë grup moshe. Është veçanërisht e dobishme për të treguar 
se përmes këtij aktiviteti ndahen shumë përvoja. 



Ne nuk kemi votë, por kemi të drejta...

57

Neni 34 dhe 35: Abuzimi seksual dhe trafikimi i fëmijëve

(Kjo temë realizohet për dy orë mësimi - 90’)

Objektivat:
• Njohja e nxënësve me nenet 35 dhe 34 sipas KDF-së
• Identifikimi i shkaqeve të trafikimit dhe abuzimit seksual të fëmijëve
• Edukimi i fëmijëve për t’u mbrojtur nga trafikimi dhe abuzimi seksual 

Fjalët kyçe: 
e drejtë, fëmijë, abuzim, trafikim, nen, konventë, punë e dhunshme, kidnapim. 

Struktura e orës:

Fazat e orës Teknikat e përdorura Koha

E Breinstormig 20 minuta

R Teknika e ndërthurjes 40 minuta

R Ese 25 minuta

Evokim:
Nxënësve u parashtrohen disa pyetje:

• Ç’është abuzimi?
• Ç’farë abuzimesh kemi?
• A keni ndonjë shok apo shoqe të abuzuar?
• Çka kuptoni me trafikimin e fëmijëve?
• A keni dëgjuar për ndonjë rast të tillë?

Nga nxënësit do të merren përgjigje të ndryshme. Natyrisht, mësimdhënësi do të 
fokusohet të ato përgjigje që qojnë drejt përmbajtjes së materialit të përgatitur më 
parë nga mësimdhënësi.
U jepet nxënësve të lexojnë materialin:

Histori njerëzore
“Unë isha e fejuar dhe i dashuri im më ftoi për pushime në Greqi. Kur ne arritëm në 
Athinë, ai së bashku me shokët e tij më përdhunuan. Më pas më detyruan të bëhem 
prostitutë. Ne ishim katër vajza, që detyroheshim çdo ditë të bënim të njëjtën gjë. 
Në atë kohë isha 16 vjeçe.
Ndonjë natë kur unë nuk fitoja një shumë prej 100.000 – 200.000 drahmi, ata më 
torturonin. Ishin tre meshkuj të cilët më torturonin dhe më prisnin me brisk. Njëri 
nga ta jeton në Korçë dhe edhe sot e kësaj dite më kërcënon”.

(Fjalët e një vajze të trafikuar dhe  pastaj e keqtrajtuar seksualisht.)
Materiali i marrë nga interneti “Trafikimi i fëmijëve në Shqipëri”

Diskutim:
• Si ndikoi tek ju ky material?
• Çfarë të bëri të mendosh?
• Si do të ishte dashur të mbrohej kjo vajzë?
• A mendoni se gazetat duhet botuar të gjitha rastet e tilla?
• A duhet pasur tema të tilla në TV?
• A duhet të shoqërohemi përsëri me vajzën e trafikuar dhe abuzuar seksualisht?
• A i dini ju se cilat nene të KDF-së ndalojnë trafikimin dhe abuzimin me fëmijë? 

Në ndërkohë, çdo grupi i ndahet një ekzemplar i Konventës për të Drejtat e Fëmijës 
(KDF) dhe nxënësit udhëzohen që të gjejnë nenet në KDF-së që i përgjigjen tekstit të 
lexuar. Mësimdhënësi verifikon se a i kanë gjetur nenet e duhura e pastaj ekspozon 
para nxënësve tekstet e neneve 34 dhe 35 të shkruara më parë në  fletëposter:

Realizim i kuptimit:
Brenda çdo grupi numërohet me 1, 2, 3, 4 (nëse brenda grupit ka më shumë nxë-
nës). Numërohet përsëri me 1, 2…Të gjithë njëshat do të grumbullohen dhe do të 
kenë pyetje të njëjta, gjithashtu dyshet, treshet dhe katërshat (varësisht nga numri i 
nxënësve mund të formohen nga dy grupe me njësha, dysha etj. ).
Të gjithë nxënësit do ta shfrytëzojnë tekstin e përgatitur nga ana e mësimdhënësit 
dhe do të marrin fletë eksperti me pyetje të cilat i përgatit arsimtari. Çdo nxënës do 
të jetë përgjegjës për të nxënit e tërë tekstit, por duke kushtuar vëmendje të veçantë 
për materialin që u përgjigjet pyetjeve në fletët e tij të ekspertit. Në mënyrë individ-
uale lexojnë tekstin dhe do të mbajnë shënime për përgjigjet e pyetjeve. Pastaj do të 
diskutojnë brenda grupit për pyetjet dhe përgjigjet e tyre. Arsimtari duhet të shkojë 
nëpër grupet eksperte për t’i ndihmuar apo për të dhënë ndonjë sqarim.
Tani nxënësit duhet të kthehen te grupet fillestare për të treguar se çfarë ka mësuar 
në grupin ekspert. Detyrë e ekspertit është edhe të mirëpresë pyetjet nga grupi.

Fletë ekspert 1:
1. Cilët faktorë e favorizojnë trafikimin e fëmijëve?
2. Cilat janë pasojat e fëmijës së abuzuar seksualisht?
3. Ç’farë do të bëje ti për të ndaluar trafikimin dhe abuzimet e fëmijëve? 

Fletë ekspert  2:
1. A ndikojnë kushtet ekonomike në trafikimin e fëmijëve dhe si?
2. Si i ndihmon trafikantët aspekti social i fëmijëve?
3. Cili është roli i mediave për zvogëlimin e trafikimit dhe abuzimeve?

		
Fletë ekspert  3:

1. Cilat janë burimet e rekrutimit të fëmijëve për trafikim?
2. �A mendoni se prindërit mund të jenë shkaktarë të abuzimit seksual të fëmijës 

dhe si?
3. �A keni pasur rast të dëgjoni rrëfimin e ndonjë viktime të trafikuar apo të abuzuar 

seksualisht?

Neni 34

Shtetet palë marrin përsipër të mbrojnë fëmijën nga çdo lloj forme e shfrytëzimit seksual dhe keqtrajti-
mit seksual. Për këtë qëllim, shtet palë marrin në mënyrë të veçantë të gjitha masat e duhura në planin 
kombëtar, dypalësh dhe shumëpalësh për të mos lejuar që:

(a) Fëmijët të nxiten ose detyrohen për t’u përfshirë në veprimtari të paligjshme seksuale;

(b) Fëmijët shfrytëzohen për qëllime prostitucioni ose praktika të tjera seksuale të paligjshme;

(c) Fëmijët të shfrytëzohen për shfaqje ose materiale pornografike.

Neni 35

Shtetet palë marrin të gjitha masat e nevojshme në planin kombëtar, dypalësh dhe shumëpalësh, për 
të mos lejuar rrëmbimin,  shitjen ose trafikun e fëmijëve për çdo qëllim dhe në çfarëdo forme qoftë.

Fletë ekspert  4:
1. Çka kuptoni me “Rrethin vicioz”?
2. Në çfarë mase shoqëria jonë kujdeset për fëmijët e trafikuar dhe të abuzuar?
3. Kujt mendoni se duhet drejtuar për mbrojtje të fëmijëve të trafikuar dhe të 
abuzuar? 

Reflektimi:
Në këtë fazë të orës nxënësit në mënyrë individuale do të shkruajnë nga një ese me 
temën:
“Miku im jashtëtokësor” (udhëzohen nxënësit se kinse i drejtohen një shoku apo 
shoqeje në planetin tjetër, për t’u rrëfyer dhe kërkuar këshilla). Punimet e tyre lexo-
hen në klasë.

Teksti që duhet lexuar është:
Fenomeni i trafikut të fëmijëve të shoqërisë në tranzicion është një nga shkeljet më 
të rënda të të drejtave të fëmijëve. 
Trafikimi i fëmijëve është një problem shqetësues. Ndër faktorët që kanë ndikuar në 
vazhdimësinë e ekzistencës së këtij fenomeni mund të përmendim situatën politike 
dhe ekonomike që vazhdon të jetë favorizuese për trafikun e qenieve njerëzore, 
veçanërisht të fëmijëve. Shpesh, prindërit që përfshihen në trafikun e fëmijëve të 
tyre shprehen se ata nuk kanë mundësi tjetër për të jetuar dhe bëjnë një zgjedhje 
që sipas tyre është më e mira, duke trafikuar fëmijët e tyre në vendet perëndimore 
për një të ardhme më të mirë. 
Fenomeni i trafikut të fëmijëve riciklohet disa herë. Jo rrallë është vënë re se në ras-
tet kur fëmijët, viktima të trafikimit, kthehen në vendin e origjinës, ata gjejnë përsëri 
mundësi ilegale për t’u rikthyer në vendet ku kanë qenë të trafikuar më parë. 
Vështrim i aspektit politik, social dhe ekonomik të vendit në lidhje me trafikun dhe 
abuzimin seksual të fëmijëve. 
Në fillim te viteve 1980, me ndryshimin e sistemit politik, social, ekonomik, bashkë 
me emigrimin dhe joshjen për botën e pasur perëndimore, u shfaq dhe fenomeni i 
trafikut të qenieve njerëzore. Pjesë të rëndësishme në trafikun e qenieve njerëzore, 
zunë fëmijët, të cilët ishin edhe grupi më i pambrojtur, me të cilët mundësia për 
mashtrim dhe abuzim ishte më e madhe. Fëmijët janë trafikuar për t’u shfrytëzuar 
ekonomikisht, për të lypur, për të punuar si skllevër, për prostitucion, shpërndarje 
droge etj. 

a) Aspekti politik 
Mosstabiliteti i gjatë politik në vend, ekzistenca e një tregu të dobët privat, mungesa 
e një buxheti adekuat nga ana e Qeverisë dhe mungesa e politikave për zhvillimin 
ekonomik dhe social të vendit, përbëjnë karakteristikat kryesore të vendit, të cilat 
ndikuan në favorizimin e trafikut të fëmijëve. Mund të thuhet se vitet 1990-2005 kanë 
qenë vitet më të rënda, kur fenomeni i trafikut të fëmijëve për qëllime shfrytëzimi 
dhe prostitucioni lulëzonte. Gjithashtu dhe masat e marra gjatë kësaj periudhe për 
parandalimin e trafikut kanë qenë minimale, nën justifikimin se viktimat e trafikut 
largohen me dëshirën e tyre. 
Në këto vite nuk është bërë ndonjë studim as nga qeveria dhe as nga shoqëria civile 
për të evidentuar numrin e saktë të fëmijëve të përfshirë në trafikim. 

b) Aspekti social 
Gjatë periudhës 1995-2005, mendohet se në Shqipëri dhe Kosovë janë trafikuar 
rreth 4300 fëmijë të moshës deri ne 18-vjeç. Këta fëmijë janë trafikuar kryesisht në 
vendet fqinje, për t’u shfrytëzuar seksualisht, për lypje, për të punuar si skllevër dhe 
për pjesëmarrje në rrjete mafioze dhe kriminale, në interes të trafikantëve. 
Kjo kategori fëmijësh e ndodhur në vende të tjera, larg familjes dhe kujdesit të saj, 
shpesh ndodhet përballë rreziqeve të shumta si keqtrajtimi, abuzimi fizik e seksual, 
përfshirja në format më të këqija të punës së fëmijës, në trafiqe dhe aktivitete të 
tjera të paligjshme. 

Burimet e rekrutimit të fëmijëve për trafikim janë: 
• Nga familje te divorcuara dhe me mungesë të kujdesit familjar.
• Nga familje me shumë fëmijë dhe në gjendje të vështirë ekonomike.
• Nga familje të varfra që shpresojnë në ndihmën e fëmijëve.
• Nga fëmijë të mbetur jetimë dhe pa kujdes.
• Nga familje që prindërit u janë larguar për punësim jashtë shtetit. 
• �Shpesh trafikantët janë paraqitur edhe si kujdestarë apo prindër të fëmijëve të 

trafikuar dhe kjo shpesh ka ndodhur në bashkëpunim me prindërit e fëmijëve. 

Kushtet e jetesës të fëmijëve të trafikuar janë të mjerueshme, punë e rëndë dhe me 
orar të zgjatur dhe në varësi të kushteve atmosferike, me pagesë minimale (nëse 
paguhen), e cila u dërgohet prindërve me qëllim që trafikantët të mos kenë prob-
leme me ta. 
Gjithashtu tek fëmijët e trafikuar ndodh dukuria e “Rrethit Vicioz”, dhe në rastet 
kur fëmijët arrijnë të kthehen në vendin e origjinës ata i pret një ambient jo shumë 
miqësor dhe pranues. Ata i pret i njëjti realitet si në kohën kur ikën, njerëz që i 
paragjykojnë, i etiketojnë, shanse të vogla deri në pamundësi për të gjetur një punë 
dhe për të siguruar të ardhura ekonomike. 

c) Aspekti ekonomik 
Numri i të varfërve në Kosovë është rritur pas viteve të 90, si rezultat i së cilës janë: 
largimi i njerëzve nga puna, ekonomia publike e rrënuar dhe sektorit të pazhvilluar 
të biznesit privat, që detyruan shumë familjarë që të shohin të ardhmen nëpërmjet 
largimit nga Kosova, dhe atë përmes rrugëve ilegale. 
Kjo gjendje ekonomike u lehtëson punën trafikantëve, të cilët në emër emigracionit 
dhe shanseve për një jetë më të mirë, përfitojnë dhe tërheqin në rrjetet mafioze dhe 
trafiqe fëmijët. 
Në këtë Strategji, fëmijëve viktima të trafikut u është kushtuar pak vëmendje dhe 
vetëm në një pjesë të shkurtër flitet për ta. 

3) Roli i medias 
Media është një burim i fuqishëm informacioni dhe si e tillë ajo luan një rol shumë 
të rëndësishëm për shpërndarjen e tij. Gjithashtu, media luan ndonjëherë rol nega-
tiv, duke përdorur informacion të deformuar, etiketues dhe paragjykues ndaj fëmi-
jëve, viktima të trafikut. 
Të gjitha këto aspekte përdoren sipas drejtuesve të gazetave me qëllimin që të rritet 
tirazhi i gazetës dhe po sipas tyre njerëzit kështu i duan artikujt. 
Në artikujt e gazetave fenomeni i trafikut të fëmijëve, trajtohet në mënyrë standarde 
(stereotipe). 
Në shtyp, fëmijët viktima të trafikut shpesh penalizohen. Pjesa më e madhe e arti-
kujve i paragjykon dhe i diskriminon ata në mënyrë poshtëruese. Gazetarët jo rrallë 

bëhen pjesë e opinionit të përgjithshëm, i cili i paragjykon fëmijët viktima të trafi-
kut. 
Fëmijët që trafikohen për qëllime prostitucioni etiketohen nga shtypi me termin 
“prostitutë”dhe trafikantët quhen “tutorë” apo “shfrytëzues” dhe jo “trafikantë”. 
Përcaktimi i fëmijës si “prostitutë” shpesh merr një ngjyrim keqdashës dhe për-
buzës. Një përcaktim të tillë jo vetëm që merr në mbrojtje agresorin, por bën me faj 
dhe fëmijën e trafikuar, në vend që ta ndihmojë atë. Një fakt i tillë mund të përshk-
ruhet në artikullin e një gazete të përditshme në Shqipëri (Botuar më 14 maj 2001), 
në artikullin “Policia asgjëson celulën e trafikut të prostitutave”. 
Ndodh që edhe në artikujt, ku personazhet janë fëmijë të shkruhet emri i viktimës. 
Bërja e njohur e emrit të një fëmije dënohet me ligj.  
Dëmi që i sjellin këto përcaktime fëmijës përcillet dhe tek lexuesi, pasi fëmijët e 
trafikuar do të etiketohen dhe gjykohen nga lexuesi, duke qenë i influencuar nga 
media, që sjell si pasojë një neglizhencë ose reaksion të publikut kur bëhet fjalë për 
mbrojtjen ose riintegrimin e fëmijëve viktima të trafikut. 



Ne nuk kemi votë, por kemi të drejta...

62

Neni 36: Puna e fëmijëve

Shtetet Palë mbrojnë fëmijën nga çdo formë tjetër shfrytëzimi, që dëmton në 
çfarëdo aspekti mirëqenien e tij.

Ndahen nxënësit në katër grupe, u jepen nga dy fotografi, zgjedhin një prej tyre dhe 
analizojnë e diskutojnë ndërmjet veti. Më pas secili grup e titullon fotografinë dhe 
shkruajnë nga një ese për fotografinë. Lexohen hartimet në prani të të gjithëve dhe 
zgjidhet eseja më e mirë e klasës e cila diskutohet me të gjithë dhe shpërblehet.

Neni 37: Keqtrajtimi dhe heqja e lirisë

Fëmijët që kanë shkelur ligjin, nuk duhet të dënohen në mënyrën që do t’i nënv-
leftësonte ose do ti lëndonte.

Lexoni tekstin dhe diskutoni me fëmijët.
Në një lagje diku në periferi të qytetit tim, pashë një grumbull njerëzish tek po dis-
kutonin. Isha shumë kureshtare të di se çka po ndodh. U afrova. 
Kur u afrova pashë një grua të moshuar e cila po qante. Kuptova se i kishin marrë 
kuletën me të holla dhe e kishin rrahur. Po kush mund të bënte një gjë të tillë? 
Policia filloi hetimet. I kishin parë dy djem të rinj të cilët e kishin bërë këtë vepër, por 
ata kishin ikur para se të vinte policia e t’i kapte. E kuptova se ata djem ishin vetëm 
fëmijë. Fëmijë të moshës 15 vjeçare. Policia premtoi se do t’i kapte që të dy dhe do 
t’i dënonte.
A thua çfarë do të jetë dënimi i tyre? Vërtetë duhet të dënohen ata të cilët bëjnë ve-
pra të tilla, por si të dënohen fëmijët, të cilët sigurisht që nuk e kanë bërë këtë gjest 
pa ndonjë arsye apo ndonjë shtyrje nga dikush?

Diskutimi:
• Cilat janë pasojat e kësaj vjedhjeje?
• Kush është përgjegjës për këtë vjedhje?
• Kush është përgjegjës për zbatimin e ligjit?
• A mendoni se edhe fëmijët duhet të vuajnë dënimet e tyre?
• Cilat janë format e dënimit për fëmijët deri në moshën 18 vjeçare?
• Si do ta dënonit ju veprimin e vjedhësve?
• A guxojnë policët të marrin në pyetje fëmijët pa praninë e prindërve?
• A guxojnë policët ti rrahin fëmijët?
• A mund fëmija të dalë para gjyqit pa praninë e prindërve?
• �Përveç dënimit që i cakton gjyqi, çka duhet të bëjnë prindërit ose kujdestarët e 

fëmijëve?
• Si dënohen fëmijët që kanë bërë diçka kundër ligjit?

Veprimtari:

Vepra Dënimi

1. Një fëmijë ka shkruar grafite në 
stacionin e autobusëve;

1. 50 orë punë në bibliotekë;

2. Një fëmijë e ka kërcënuar një grua 
të moshuar;

2. Një javë të pikturojë në shtëpinë e 
pleqve;

3. Një fëmijë tërë kohën përleshet me 
të tjerët;

3. 30 orë punë në shtëpinë e pleqve;

4. Një fëmijë prish ulëset dhe dritat në 
park;

4. Të shkojë në vizitë një herë në javë te 
dikush në burg;

5. Një fëmijë ka vjedhur ëmbëlsira në 
një ëmbëltore;

5. 50 orë të pastrojë në ndërtesat pub-
like;

6. Një fëmijë ka filluar të pijë mari-
huanë:

6. 20 orë punë në spitalin lokal;

Zgjidhja: 1-E; 2-C; 3-A; 4-B; 5-D; 6-F;
Pasi që nxënësit t’i gjejnë zgjidhjet për problemin, kërkohet nga ata që të japin edhe 
propozime të tjera.

Neni 38: Fëmijët dhe konfliktet e armatosura 

Grupmosha: 
Nxënës të shkollës së mesme të ulët

Objektivat: 
Në fund të orës nxënësit duhet të jenë në gjendje:

• Të dallojnë rekrutimin nga kidnapimi shtetëror.
• Të interpretojnë drejt nenin 38 të KDF-së.
• �Të analizojnë mundësinë e respektimit të nenit 38 gjatë një konflikti të armato-

sur. 
 
Fjalët kyçe: 
e drejtë, fëmijë, luftë, rekrutim, nen, konventë, punë e dhunshme, kidnapim. 

Struktura e orës

Fazat e orës Teknikat e përdorura Koha

E Breinstormig 5 minuta

R Mendo, puno në dyshe, puno në katërshe 20 minuta

R Ditari dypjesësh

Evokimi:
Nxënësve u parashtrohen disa pyetje?

• A ka marrë pjesë ndonjë i afërm i juaji në luftë?
• A ka qenë ndonjë i afërm i juaji i zënë rob?
• �A ka qenë ndonjë i afërm i juaji i kidnapuar nga ushtria serbe dhe i dërguar në 

punë të dhunshme?
• Po ju si e keni përjetuar luftën e fundit në Kosovë?

Nga nxënësit do të merren përgjigje të ndryshme. Natyrisht, mësimdhënësi do të 
fokusohet të ato përgjigje që qojnë drejt përmbajtjes së materialit të përgatitur më 
parë nga mësimdhënësi.

Realizim i kuptimit:
Nxënësit ndahen në grupe me nga katër anëtarë. U shpërndahet materiali i përgati-
tur më parë nga mësimdhënësi dhe nxënësit udhëzohen që të lexojnë individualisht 
për 5’ dhe të mendojnë pak për përmbajtjen e tekstit të lexuar. Pastaj nxënësit for-
mojnë dyshe të rastësishme duke zgjedhur njërin nga grupi i vet dhe diskutojnë për 
5’ për atë përmbajtje. Në ndërkohë, çdo grupi i ndahet një ekzemplar i Konventës 
për të Drejtat e Fëmijës (KDF) dhe nxënësit udhëzohen që të bashkohen nga dy 
dyshe dhe të formohen katërshet, pastaj në grup, duhet të gjejnë nenin në KDF që 
i përgjigjet tekstit të lexuar. Këtë duhet bërë për 10’ dhe mësimdhënësi verifikon se 
a e kanë gjetur nenin e duhur e pastaj e ekspozon para nxënësve tekstin e nenit të 
shkruar më parë në një letër flipçarti: 

Neni 38
1. �Shtetet Palë marrin përsipër të respektojnë dhe të bëjnë të respektohen rregullat 

e së drejtës humanitare ndërkombëtare, që janë të zbatueshme për ta në rast 
konflikti të armatosur dhe që kanë të bëjnë me fëmijën.

2. �Shtetet Palë marrin të gjitha masat e mundshme për të siguruar që personat, të 
cilët nuk kanë mbushur moshën 15 vjeç, të mos marrin pjesë drejtpërdrejt në 
veprimet luftarake.

3. �Shtetet Palë nuk rekrutojnë në forcat e tyre të armatosura asnjë person që nuk 
ka mbushur moshën 15 vjeç. Kur ata rekrutojnë persona më të rritur se 15 vjeç, 
por më të vegjël se 18 vjeç, Shtetet Palë përpiqen të rekrutojnë më përpara më 
të mëdhenjtë në moshë.

4. �Në përputhje me detyrimin që u takon në bazë të së drejtës humanitare 
ndërkombëtare, për të mbrojtur popullsinë civile në rast konflikti të armatosur, 
Shtetet Palë marrin të gjitha masat e mundshme për të siguruar mbrojtjen dhe 
kujdesin për fëmijët e prekur nga konflikti i armatosur.

Teksti që duhet lexuar është:

Insert lufte
Ishte muaji mars i vitit 1999. Në mëngjesin e 5 marsit, një lagje periferike e Prizrenit 
ishte rrethuar nga policia dhe ushtria serbe. Së shpejti u zgjuan banorët e lagjes dhe 
ishin hutuar nga ky rrethim i papritur. Policët dhe ushtarët herë-herë shikonin nga 
muret e oborreve, por nuk ndërmerrnin asgjë e kjo i hutonte edhe më tepër banorët 
se nuk dinin se ç’po ndodhte.
N’ora 11, në fillim dëgjohet një zhurmë e tmerrshme, kur policët thyen një derë dhe 
hynë me dhunë në një familje prej nga i kidnapuan dy meshkuj, babë e bir. Nuk 
vonoi shumë dhe policia e ushtria serbe filluan t’i thyejnë të gjitha dyert me radhë 
dhe të kidnapojnë meshkuj e pas tyre zëri i nënave e motrave sillte një trishtim të 
paparë më parë. Pas një ore, në rrugën kryesore të lagjes ishin rreshtuar 27 mesh-
kuj të cilët pas pak i vendosën në makina ushtarake dhe i dërguan në drejtim të 
panjohur. Një plak 70 vjeçar tregoi se një rom i kishte treguar se ata po i dërgonin 
në Qendër Sportive.
Nëna, motra e gra të lagjes u organizuan shumë shpejt dhe morën rrugën drejtë 
Qendrës Sportive. Serbët duke parë një turmë të tillë, u thanë grave se të kidnapuarit 
ishin “rekrutuar” në ushtri dhe se do të luftonin kundër “terroristëve”shqiptarë dhe 
kundër NATO-s. Një nënë ua ktheu: ky nuk është rekrutim por kidnapim shtetëror. 
Por, të “rekrutuarit i vendosën në një autobus dhe i larguan nga ai vend. Një plak 60 
vjeçar, të cilit ia kishin rrëmbyer dy djemtë e tij, u shkonte pas me veturën e tij deri 
në fshatin Zhur dhe vërejti se “të rekrutuarit” po i dërgonin në komunën e Sharrit. 
Të nesërmen u kuptua se “të rekrutuarit” ishin shpërndarë nëpër fshatrat e Shar-
rit për të hapur kanale mbrojtëse nga “terroristët” shqiptarë dhe bombardimet e 
NATO-s. 
Në mesin e “të rekrutuarve” ishte edhe një fëmijë 13 vjeçar. Pas tri ditë pune së 
bashku me të rriturit, papritmas e ndajnë atë fëmijë dhe e dërgojnë në drejtim të 
panjohur. Për fat, pas tri orësh fëmijën e kthyen prapë tek të rriturit. Ai ishte po-
rositur që të mos fliste ndryshe....Si zakonisht, në mbrëmje i vendosën për të fjetur 
në një stallë dhe fëmija e shfrytëzoi rastin dhe u tregoi të tjerëve për ngjarjen që i 
kishte ndodhur. Fillimisht ia kishin dhënë një tekst për ta mësuar mirë dhe e kishin 
ushtruar se si të sillej në momente të caktuara e pastaj e kishin afruar afër një kanali 
mbrojtës dhe kishin skanuar se si po punonte aty e një kamerë vetëm incizonte. 
Fëmija u soll ashtu si e kishin porositur, ndryshe...
Në mbrëmje, nëna e fëmijës e pa fëmijën e vet në televizionin shtetëror serb duke 
folur: “Unë jam vullnetar i luftës por ushtria nuk po më lejon të luftoj, sepse jam 
shumë i vogël, por mburrem që po i ndihmoj ushtrisë sime duke hapur kanale 
mbrojtëse...”. Papritmas fëmija kishte filluar të qajë, por edhe këtë e shfrytëzoi gaze-

tari serb duke thënë se nga “gëzimi” që iu dha mundësia të qëndrojë në ushtri po i 
dalin edhe lotët.

Absurd serb
	
Reflektimi:
Çdo grupi u shpërndahet nga një fletë e madhe (flipçart) dhe nxënësit udhëzohen 
që atë fletë ta ndajnë në dy pjesë me një vijë vertikale në mes. Në anën e majtë 
shënojnë dy citate të zgjedhura që u duken më specifike nga teksti i lexuar dhe të 
gjithë anëtarët e grupit së bashku i komentojnë ato citate. Komentimet e citateve të 
zgjedhura i shënojnë në anën e djathtë të fletës së ndarë. Kjo punë duhet kryer për 
10’. Çdo grup e ekspozon punimin e vet para nxënësve të tjerë e pastaj, me radhë, 
përfaqësuesit e çdo grupi raportojnë për punën e tyre para nxënësve të tjerë. Nxë-
nësit e tjerë mund të japin ndonjë koment eventual pas raportimit të përfaqësuesit 
të grupit. Përfaqësuesit e të gjitha grupeve duhet raportuar.
	
Në fund nxënësit udhëzohen që të zgjedhin ndonjë citat nga teksti i lexuar dhe ta 
komentojnë atë individualisht në shtëpi.

Nenit 39: Kujdesi për rehabilitim

Shtetet palë marrin të gjitha masat e duhura për të lehtësuar riaftësimin fizik 
e psikologjik dhe riintegrimin në shoqëri të çdo fëmije që është viktimë e çdo 
forme pakujdesie, shfrytëzimi ose keqtrajtimi, torture ose çdo formë tjetër të një 
trajtimi ose dënimi mizor, çnjerëzor e poshtërues ose konflikti të armatosur.

Të gjitha karriget radhiten në rreth. Më pastaj mësimdhënësja i fton nxënësit të ulen 
bashkë me ata. Fillimisht ajo u  jep nga një fletë të bardhë dhe ngjyra. Pastaj i udhë-
zon nxënësi që të dëgjojnë  me kujdes pasi dihet se në Kosovë ka ndodhur një luftë 
e egër ku dhuna ka qenë prezent; ku ka pasur të kidnapuar, të burgosur, të vrarë, të 
dhunuar në çdo pikëpamje, të lënduar me gjymtime fizike dhe psikologjike. Ju do 
t’i mbyllni sytë dhe për dy minuta do të mendoni ndonjë ngjarje që e keni përjetuar 
dhe çka ju kujtohet ta vizatoni. Vizatimi çfarëdo qoftë nuk ka rëndësi, pastaj do të 
rrëfeni  përjetimet  tuaja që t’i ndani bashkë me ne.

Diskutimi: 
• Si ndiheshit gjatë rrëfimit të përjetimeve të shokut?    
• A keni edhe ndonjë shok tjetër me këso përjetimesh?
• A keni frikë nga lufta?
• A mendoni se ka luftë?

Veprimtaria:
Tash do ta lexojmë një tregim të shkurtër me  këso përjetimesh të hidhura. 

Meqë në botë luftërat e sotme  ndodhin në mesin  e popullatës civile, fëmijët çdo 
herë e më tepër  bëhen caqe direkte të dhunës. Disa fëmijë janë dëshmitarë të 
vdekjes së prindërve ose shokëve. Të tjerët ende vuajnë nga plagët dhe gjymti-
met fizike. Disa prej tyre janë të detyruar të ndahen nga prindërit ose nga farefisi i 
ngushtë. Nuk ka dyshim se përvojat të cilat i përjetojnë fëmijët në kohën  e luftës 
janë të llojllojshme dhe secili fëmijë është i goditur nga lufta në mënyrë të ndry-
shme. Fëmijët gjatë luftës shpesh humbin dikë nga të afërmit, si prindin, vëllain, 
motrën ose anëtarët e familjes së gjerë, mësuesin ose fqinjin. Albana është 12 
vjeçare, dëshmitare e aktit të dhunës.
Prindërit e saj janë të shqetësuar pse Albana është shumë e mbyllur dhe jokomu-
nikative. Gjithnjë është në dhomën e saj dhe nuk pranon të shoqërohet me fëmijët, 
shokët dhe shoqet  e saj.  Duket e  mërzitur dhe lehtë qan, shpesh nuk han ushqimin 
duke thënë se nuk ka uri... 
Pasi prindërit e njohën mësuesen, shokët dhe shoqet  për përjetimin e Albanës, ata 
me një simpati filluan ta mbështesin Albanën që të aftësohet  për t’u ballafaquar 
me situata të vështira. E ndihmuan  të gjejë shokë dhe shoqe të reja duke i ftuar në 
shtëpi, duke i rrëfyer përjetimet e hidhura që të ndajë përvojën e saj me fëmijët e 
tjerë. Mësuesja e angazhoi të marrë pjesë në aktivitetet e shkollës si është ndihma 
në projektet për paqe dhe në pjesëmarrje në projektet e bashkësisë, se aty merr 
lëvdata nga shokët, shoqet dhe mësimdhënësit  se është e denjë  për projekte (kri-
jon vetëbesim, vetërespektimin). Prindërit dhe shoqëria kujdesen të bëjë ushtrime 
trupore për çdo ditë (vrapim, ecje të shpejtë dhe të pushojë mirë). Kujdesi fizik ishte 
i rëndësishëm për të. Bashkëpunimi i ngushtë i familjes së  Albanës me shoqërinë 
e saj ishte rezultat i riintegrimit  në shoqëri, riaftësim fizik e psikologjik. Tani Albana 
është e lumtur dhe ka arritur rezultate të mëdha në studime dhe kontribuon në 
mënyrë  aktive  në Kryqin e Kuq.

Diskutimi:
• Si ndihej Albana në fillim? 
• Prej kur  Albana  ishte ashtu?
• Pse ishte kaq e mërzitur?
• A mendoni  se vet  do ta tejkalonte  këtë gjendje ?

1
• Kush ishin bashkëdhembja e saj?
• �A njihni edhe ndonjë fëmijë tjetër që ka arritur  kështu si Albana  të riintegrohet 

në shoqëri?
• A ishte një bashkëpunim i frytshëm  i familjes me bashkësinë?
• Po të ishit ju në vendin e Albanës, a kishit  vepruar kështu?

Veprimtari shtesë:
Të gjithëve kështu në rreth do t’u jap nga një copë letër dhe do t’u them të shkru-
ajnë diçka që i shqetëson më së shumti. Pasi të shkruajnë, do t’u them  se tani mund 
ta grimconi letrën dhe ta hidhni në tokë dhe mund ta shkelni sa të doni në mënyrë 
që ta flakni problemin.

Objektivat:
Objektiv kryesor i nenit 39 është që të mbështesë zhvillimin e strukturave për 
fëmijët që kanë nevojë për riintegrimin e tyre në një shkollë me program normal, 
mbështetje familjare dhe nxitje e përgjegjësive prindërore, sigurimi i kujdesit shën-
detësor dhe higjienik, si dhe këshillimi psiko- pedagogjik.


